
* * *

Смяюцца дзеці, і па ўсёй планеце 
Чуваць, як рэха:
“Дзеці, дзеці, дзеці...”

Але чаму штодзённа можна ўбачыць 
Смуткуюць дзеці,
Дзеці свету плачуць?

Дзе ўсмешкі іх, шчаслівыя іх лёсы, 
Чаму туга ў вачах 
І слёзы, слёзы?

Ці не ад бомбаў, што на дом упалі,
Іх сны, іх калыханкі
Пахавалі?

Ці не ад голаду - пакутнай смерці, 
Ці не ад холаду,
Што ўжыўся ў сэрцы?

Ці не ад здрады матчынае ласкі, 
Людской спагады,
Самай добрай казкі?

Ці не ад той маркоты і самоты,
Што радасць іх 
Захутала ў сумёты?

Ці не ад долі змрочнай і жабрацкай, 
Што як айчым 
Падкралася знянацку?

Ці не ад крыўды, што пад небам родным 
Ім жыць з бядой - 
З Чарнобылем смяротным?..

Няўжо такое ўсюды вечна будзе,
Няўжо да слёз іх 
Вы прывыклі, людзі?

Смяюцца дзеці - на планеце згода. 
Смяюцца дзеці — сонечныя дні.
Няхай яны глядзяць на свет заўсёды 
Вачамі найчысцейшай ДАБРЫНІ!

КОЛЬКІ Ў СОНЕЙКА СЯБРОЎ?

ЁСЦЬ ДЗЕНЬ ТАКІ...

Ёсць дзень такі ў сакавіку,
Ёсць дзень такі ў прыроды весняй: 
Ён вельмі рады раўчуку,
Ён вельмі рады песням.
Ён сыпле сонечным святлом - 
Настрой знікае змрочны,
Ён зазірае ў кожны дом,
Дзень гэты - 
Дзень святочны.
Пралескі
Ля сцяжын лясных 
Сустрэць гатоў усмешкай.
Лядзяш,
Бы градуснік вясны,

Пад пахаю 
Застрэшка...
А сонца ў вокны промні шле, 
Наўсцяж гусцее просінь. 
Праменьчык 
Слізгануў па шкле - 
І вывеў лічбу 8.
І я не сплю,
Бо знік спакой - 
Малюю 
Кветкі маме.
І не алоўкі пад рукой -
Праменьчыкі
Трымаю!

КОЛЬКІ
Ў СОНЕЙКА СЯБРОЎ?

Колькі ў сонейка праменяў,
Як узыдзе ў летні час?
Колькі іх?
Відаць, не меней,
Чым жыве на свеце нас.

Кожны дзень, як згаснуць зоры, 
Рупна сонейка ўстае - 
І ласкава,
І бадзёра
Нам па промню раздае.

Промні ў вокнах залацяцца, 
Усміхаюцца ў вачах.
Многа сонца - 
Многа шчасця,
Свет спявае ў гэты час.

Неба сцеле промні-сцежкі 
Да лугоў,
Азёр,
Бароў.
Сонца ўсмешку,
Мы - усмешку...
Колькі ў сонейка сяброў?

ГАРЭЗЛІВЫЯ ЛАСУНКІ

Выбег ранкам я на ганак - 
Дзед мне кажа нечакана:
- Гэй, бяры,

Унучак, сумкі,
Пойдзем сёння 
Па ласункі.
Не ў сельмаг,
Не на кірмаш,
А туды -
Ў ляшчыннік наш.

Нездарма спяшаўся дзед,
А за ім і я - 
Услед.
Дзед прывёў мяне да шатаў:
- А ласункаў, глянь, багата! 
Я няўвішны,
Я стары,
Ты ж старайся,
Ты ж бяры.
Голлейка разварушы - 
Усміхнуцца спарышы...

Нада мной,
Як зоркі,
Гронкі,
Ды не ўзяць:
Ляшчыннік - 
Гонкі.
Стаў на дыбачкі,
Цягнуся:
Да ласункаў - 
Дабяруся!

А яны ж, яны з вачэй
У лісцё -
Хутчэй,
Хутчэй!

Шэпча хтосьці з іх: “Не руш, 
Бо згублю я капялюш!..”

Не ласункі, а гарэзы.
Што ж, чакайце - 
Ўверх палезу!..
Іх сарваў я,
Паспытаў,
Не ласункі - 
Сма-ка-та!

Іх набраў ажно паўсумкі... 
Што, скажыце, за ласункі?

КАРАВАЙ

Мы спяклі на імяніны 
Каравай для нашай Ніны. 
Каравай цяжкі, багаты, 
Каравай, як стог, бухматы!

- Каравай, каравай,
Каго хочаш, выбірай!

- Быў бы рады Януку - 
Не схадзіў ён па муку.
І да Каці не пайду - 
Не схадзіла па ваду.

Не хачу, каб Ясь чапаў,- 
Ён не пёк мяне, а спаў.

Петруку хай будзе ўрок - 
Хлебам кідаўся Пятрок.

І да Мірыка ні-ні - 
Ён баіцца чысціні.
Да Анюткі не хачу - 
Ні смяшыначкі ўваччу...

- Каравай, каравай,
Каго выбраў, называй!

- Выбраў Ніну: Ніна ў нас - 
Імянінніца якраз.

Выбраў Насцю, бо яна - 
Шчыравала ад цямна.

Выбраў Олю: з Насцяй Оля 
Увіхалася найболей.

Выбраў тых я, хто стараўся: 
Памагаў мне, не ўпіраўся, 
Хто сачыў, каб я не ўцёк,
У гарачай печы пёк.

Выбраў Дашу, Нату, Дзіну, 
Выбраў Лану, Свету, Дзіму, 
Выбраў тых я, хто вясёлы, 
Прыйдзе - песню прынясе. 
А такіх найбольш наўкола, 
А такія вы - усе!

- Каравай, каравай,
Дзякуй!
Дзякуй!
І - бывай!

“СКАРАХОД”

Выйшаў Грыша на каток. 
Глянуў - цуд, а не лядок! 
Як люстэрка, ззяе ён:
“Ты яшчэ не чэмпіён?..”

Кліча лёд разгон узяць,
Спрыт і ўменне паказаць.
Лёд зіхціць,
Як сталь, звініць,
А Рыгор на ім... сядзіць.

Бо зіму ўсю “скараход”
Не паказваўся на лёд.
Бо не ўмее дамасед 
На каньках стаяць 
Як след.

З крыўды, што балюча ўпаў,- 
Лёд канькамі падзяўбаў.
Зрабіў лёд,
Пабіў, як мог:
“Больш не выслізнеш з-пад ног!..”

Толькі ж лёгка нацянькі 
Не бягуць чамусь канькі:
Хоць ты плач,
За ямкі самі 
Спатыкаюцца насамі,
Лёд не звоніць,
Не зіхціць -
А Рыгор ізноў... сядзіць.

Хлопцы ўслед прыйшлі катацца, 
Як было ім не ўзлавацца:
- Не сядзі ўжо, скараход,
Бо яшчэ - растопіш лёд!

БУХОНЯ

Кім сядзіць,
Нібы ў палоне,
Кім ні кроку 
За парог:
Там, на вуліцы,
Бухоня 
Хлопца ўчора 
Падсцярог.

Ён дзярэ,
У горле шчыпле, 
Усхадзіўся - 
Не дыхнуць:
Бух ды бух - 
Балюча, сіпла,
Ноч усю 
Не даў заснуць!

Доктар быў.
Пілюлі сёння 
Прыпісаў,
Сказаў затым:
- Неслух, братка,
Твой Бухоня,
Не заводзь сяброўства 
З ім.
Любіць ён да тых чапіцца, 
Хто, угрэўшыся,

Усмак
З горкі ў дом ляціць напіцца, 
Снег жуе,
Грызе лядзяк.
А не любіць, а баіцца 
Ён гарчычнікаў, браток...

Кім пачуў - 
Пачаў крывіцца,
Бы хапнуў чаго ў раток!
Ды Бухоня б’е,
Бы ў бубен,- 
Возьме нехаця адчай!
- Доктар, чуў я,
Што не любіць 
Ён яшчэ
З маліны чай...

Глянуў доктар на малога - 
Ўсмешка пырснула з вачэй:
- Што ж, з малінавай падмогай 
Рады мо дадзім хутчэй!
Быў Бухоня,
Ды прагонім,
Каб не лез да цёплых сноў!.. 
Толькі ж неслух 
Твой Бухоня - 
Ён вярнуцца 
Можа зноў!

ЖАХЛІВЫ СОН

Мне жахлівы сон прысніўся: 
Раненька ў нядзелю - 
Тэлевізар развінціўся,
Шрубкі забрынчэлі.

Я гляджу, гляджу ў экран,
З роспачы ўздыхаю.
Ды маўчыць, маўчыць экран, 
Ноч у ім глухая.

Ён - бы цёмнае акно.
Хто ж чакаў такога?
Ні футбола, ні кіно,
Цэлы дзень - 
Нічога!

Я малю: “Хоць раз міргні,
Не маўчы трывожна.
Ты ж зірні - 
У цішыні
З суму ссохнуць можна!..”

Мне жахлівы сон прысніўся - 
Тэлевізар... разваліўся!

І тады, у гэтым сне, 
Ўпершыню ў нядзелю 
Вывучыў я ўрокі ўсе, 
Пакатаўся на арэлях.

Каля школы пагуляў - 
Мяч з сябрамі паганяў.
Сам гуляў,
А не сядзеў.
Сам ганяў,
А не глядзеў.

І паклаўся спаць у час,
Не крычаў ніхто ў той раз...

Сон мінуўся, я прачнуўся, 
Сну нязвычнаму ўсміхнуўся, 
Уздыхнуў, бы ўпрогся ў воз,
І... да тэліка прырос!

САНЁК-МЯНЁК

Натура ўжо такая 
У вёрткага Санька - 
Каго ні напаткае,

Крычыць:
- Давай мянька!

Нічога не мінае,
Што б ні займеў,- 
Мяняе:

Шыла - на мыла, 
Кручок - на значок, 
Новы рубель - 
На стары пятачок; 
Пернік - на гумку, 
Ранец - на сумку, 
Медную бляшку - 
На модную спражку; 
Просты аловак - 
На дзесяць паштовак, 
Сшытак - на дрот,
Дрот - на блакнот. 
Збудзе блакнот 
Жуе бутэрброд...

Не выдумкі, не жарты, 
Паб’ёмся аб заклад: 
Санькова ў школе парта 
Мо багацей, чым склад.

Не скажаш: Саня - соня 
Ён можа рана ўстаць.

Чаму ж мянялы сёння 
На ўроках не відаць?

Учора даў прамашку: 
Ніхто не паганяў - 
З гарачкі на цяльняшку 
Штаны ў двары змяняў!

НАСУПА

Насупіўся насупа, 
Насуперак усім,
Нібы заснуў 
Над супам,
Нібы знямог зусім.

Насупа не ўсміхнецца, 
На ўсіх як сыч глядзіць: 
Шыпіць,
Бубніць,
Злуецца - 
Яму не дагадзіць.

Бабуля ходзіць бокам - 
Хаця б не зачапіць! 
Насупа ж адзінока 
Ужо над супам спіць.

Пакрыўдзілі насупу - 
Не рада ўся радня.
Мо ён хацеў не супу, 
Мо ён хацеў... рамня?

“БІЗНЕСМЕН”

Пра Мірона кажуць вучні:
“У вучобе ён - бязмен...”
Ды вядомы ўсім па гучнай 
Па мянушцы “Бізнесмен”.

Едзе ў школу - з ім нязменна 
Поруч сумка “Адзідас”:
Як на курсы бізнесменаў, 
Ходзіць ён у пяты клас.

Не прыйшоў пустым ні разу: 
Мара ёсць - паболей збыць,

Як і бацька пасля базы 
Бізнес хвацкі свой зрабіць.

Ён у гандлі - дока, майстар, 
Добра ведаюць сябры:
Хочаш новы мець фламастар? 
Не шкадуй “зайцоў”, бяры!

Ёсць касеты,
Кампактдыскі,
Шакаладкі,
Чай індыйскі.
Ёсць бананы,
Ёсць хурма -
Ды не дасць Мірон дарма
Ні сяброўцы,
Ні суседу:
Хочаш мець - 
Гані манету!

Хто часцей, а хто і зрэдку,- 
Уцягнуўся ў гандаль клас. 
Сам не свой, злуе дырэктар: 
“Ну не клас - базар якраз!..”

А Мірон, каб здзейсніць мару, 
Не ўпускаў нідзе свайго:
Не рублі, а ўжо даляры 
Пацяклі ў кішэнь яго.

Бізнесмен, ён браўся шчыра. 
Зараз ходзіць у журбе: 
Завяліся рэкеціры.
Дзе?
Ды ў бліжнім 7-ым “Б”.

МАПЕД

Ходзіць зранку ўнук услед:
- Дзед, ты купіш мне мапед? 
Кажа дзед
Унуку Жэню:
- Пуста, Жэня, у кішэні...

Лёгка смутак перамогшы, 
Падказаў унук:
- Знайдзі!
Здай карову - 
Будуць грошы,
У кішэню пакладзі.

Адказаў унуку дзед:
- Ты шпарчэй за той мапед! 
Дый ля хаты
Дзень пры дні 
Будзе меней 
Траскатні.

навука ад унука

На падворку гоман, вэрхал, 
Ён гудзе, як той кірмаш: 
Гэта ў госці Грыц прыехаў,- 
Дзед і баба 
Ззяюць аж!

Шчокі ў хлопца, бы аладкі,- 
Есць, напэўна, без прынук. 
Хлопец зграбны,
Хлопец гладкі,- 
Расцвяліў старых унук.

Мілым цешацца дзіцяткам, 
Ды адкуль заскок адзін:
Што ні скажа ён - 
Загадка,
Што ні слова - 
“Блін” ды “блін”!

Бабцы аж ніякавата:
- Адпачні, унук, пакуль.
Хоць з мукою скупавата,
А блінцоў я напяку.

Не чакаючы да рання,
Покуль спаў унук-бажок,
Баба здзейсніла казанне - 
Напякла бліноў стажок.

Над стажком тым, ростам з Грыца, 
Ён як певень сакатаў:
- Блін, ды гэта ж, мусіць, піцца, 
Блін, ды гэта ж смаката!

Хоць унук быў не капрызны,
Ды ў старой спакой адняў:
Кожны дзень блінамі трызніць, 
Баба іх пячэ штодня.

- Дзед, мукі набрацца скуль нам? 
Як малому дагадзіць?
- Блін, ужо на шчаўі з бульбай 
Хай унучак пасядзіць!

Бабка ўчула - не да смеху:
- Што рабіць, о Божа, мне?!
Дзед, і ты ўжо з глузду з’ехаў,
І табе бліны на ўме!

ПЭЦКАЛА-ВЭЦКАЛА

Пэцкала-вэцкала
Пэндзаль шукаў -
Пэндзаль хаваўся, ад рук уцякаў.
Ведаў:
“Патраплю да Пэцкалы ў рукі - 
Ссохну, зліняю 
Ад мукі-прынукі,
Пэцкалам стану, як Пэцкала сам...
Як глянуць у вочы сябрам-мастакам?..”

Пэцкала-вэцкала 
Фарбы шукаў -
Плакалі фарбы, як хто іх злякаў. 
Ведалі:
“Трапім у рукі такому -
Больш не ўсміхнёмся нікому-нікому.
Хто ні пабачыць -
Пагляд адвядзе:
Будзем не вабіць - 
Палохаць людзей!
Гэткімі ж станем, як Пэцкала сам...
Як глянуць у вочы сябрам-мастакам?..”

Пэцкала-вэцкала 
Браў палатно -
Тут жа скруцілася ў трубку яно!
Ведала:
“Пэцкала пройдзе па мне -

Буду на сметніку,
Не па сцяне.
Буду пакутаваць, журботная, там... 
Як глянуць у вочы сябрам-матакам

Пэцкала-вэцкала 
Пэндзаль узяў.
Пэцкала-вэцкала 
Фарбы узяў.
Пэцкала-вэцкала 
Ўзяў палатно...
Што “намастачыў”?
Вядома даўно!

Людзі жахаліся толькі: “А-ёй!..” 
Вы Пэцкалу бачылі ў школе сваёй?

БІГОСІКІ

Зноў унукі 
У сняданку 
Вяла калупаюцца.
Нават свежая смятанка 
Штосьці не глытаецца.

Дзед прынёс салаты з градак - 
Дзеці толькі моршчацца:
Ні салаты,

Ні аладак
Ім чамусь не хочацца.

За сталом, нібы спрасоння, 
Хмура крывяць носікі...
- Я абед згатую сёння.
Елі вы бігосікі? - 
Дзед сур’ёзна паглядае.
А дзятва зацвыркала:
- Што такое, страва тая?
- Можа, джэм з заціркаю?
- Можа, гэта вінегрэт?
- Не скажу, пакуль - сакрэт...

Не, не бегалася ўнукам 
На лужку,
Пад ліпамі:
Над плітой віселі крукам - 
Што ў каструлі хліпае?

І калі ўжо, як на тое,
Іх чаканне скончыцца?
- Дзед, бігосікі гатовы?
Есці вельмі хочацца!

Дзед ім дошку,
Нож падаў,
Дзед унукам 
Загадаў:
- Ты - бурак парэж драбнютка.

Ты - парэж цыбульку нам.
Ты - ў гародчык скоч па ўкропчык. 
Я - займуся бульбаю.

Дзед прыткнуў да сценкі кульбу 
І ў каструльку з крышанкай 
Адцадзіў, на здзіў ім, бульбу, 
Запрасіў увішненька:
- Налятайце, ён не ўкусіць,
Мой частунак, госцейкі!
Не знайсці ядобы, мусіць,
Лепшай, чым бігосікі!

Лыжкі ў рукі - 
Сапраўды 
Не адцягнеш 
Ад яды!

Дзед падміргваў хітра ўнукам - 
Твары ўжо не хмарацца.
Дзе дакука?
Дзе прынука?
За абед той сварацца!

ЖАЛЕЗНЫ ГУДЗЕНЬ

Жук жалезны 
Цэлы дзень 
Полем поўзае,

Гудзень.
Каласы свой плён багаты 
Аддюць яму - 
Зярняты.

Дзень згасаць пачаў паволі, 
Ён жа ў працы,
Ён жа ў полі.
Не спяшаецца дахаты:
“Я люблю збіраць зярняты...”

Збожжа, што ў нутро наб’е,- 
Не шкадуе,
Аддае:
“Зробяцца мукой зярняткі - 
Будзе хлеб,
Аладкі ў святкі...”

Любяць гэтага жука - 
Прыбярэ да каласка.
А мяне,
Як папрашуся.
Падвязе 
Аж да ляска!

... Лёг на луг 
Вячэрні цень- 
Рушыў з поля 
Жук Гудзень.

Ды цяпер ён, 
Памагаты,
Тату ўжо 
Вязе дахаты.

Тата мой
З ім дзень у дзень... 
Хто такі ён,
Жук Гудзень?

ПЕРАПАЛОХ
- Мама, кошка адвідна 
Мыецца чагосьці.
- Пэўна, будзе навіна, 
Пэўна, прыдуць госці.

- Госці?
- Госці.
Ігарок

Разгубіўся трошкі.
Кінуў ён вучыць урок, 
Кінуўся да кошкі.

Падляцеў, як ястраб той:
- Згінь, апсік з кварэры!.. 
Ды каму
У снег,
Зімой,
Хочацца за дзверы?

З кухні
Пудка пад камод 
Сіганула кошка.
Ды адчула:
Там не мёд,
Лепш за ўсё - 
Пад ложкам...

Ён за ёй туды-сюды 
Поўзае, злуецца:
- Госці прыйдуць - 
Мне ж тады 
Мыцца давядзецца!

ДЗІВА-АЛАДКІ

Апетыт разгуляўся ў Наткі, 
Толькі ўстане:
- Ці ёсць аладкі?

Ліпне, хныкаючы,
Да матулі.
Прыстае, у слязах,
Да бабулі.
Не дае супакою 
Тату.
Не ўцячы ад назолы 
Брату...
Ой, даліся ж аладкі ў знакі - 
Не заменіць ласунак ніякі! 
Што ж за гэткія дзіва-аладкі? 
А яны,
А яны - 
Мар-ме-лад-кі!

ПЫЛАСОС-ФОКУСНІК

Тата мне сказаў: - Антось, 
Дома ўсё прапыласось...

І ў пакойчык мой прынёс 
Ён з каморкі пыласос.

У разетку шнур я ўткнуў - 
Пыласос раўнуў-гуднуў,
А няўклюдны хобат-нос 
Хоп -
Да шторы ўраз прырос!
Ён яе скубе, клякоча - 
Абарваць, напэўна, хоча!

А пад ложак нос ён ткнуў - 
Папярхнуўся, рагатнуў,
Потым фыркнуў двойчы запар: 
“Нос забіты - не жартуй..”
І, як кот, нябачнай лапай 
Шалік мой дастаў адтуль.
З-пад кушэткі неўпрыкметку 
Мне дастаў пасля...
Шкарпэтку.
Дзіва дзіўнае адно:
Я ж шукаў іх,
І даўно!

Ён з куткоў усіх падмёў бы, 
Толькі волю дай, прастор!.. 
Пыласосу даспадобы,
Бачу я,
Не пыл - 
Мой стол.

З перакуленага ранца, 
Быццам фокуснік які,
Ён пачаў глытаць старанна 
Гумкі,
Ручкі,
Алаўкі.
Кнопкі,
Стрыжні.
Лёзы,
Пёры...
Не баіцца пыласос,
Што ці ўколе з іх каторы, 
Ці парэжа раптам нос!

Смачна сёрбае, нібыта 
Гэта ўсё не ў навіну... 
Ухапіў за крылы сшытак, 
Загугнявіў: “Праглыну!”

Разгубіўся 
Я ў той міг:
Як з ім разабрацца! 
Пыласос жа чмых ды чмых 
Цягне дзённік з ранца!

Раптам чую - 
Гучна: “Шчоўк!”
Пыласос адраз змоўк!
Можа, перагрэўся!

Што такое з пыласосам?..
Я скажу, каб не гадаць: 
Двойкі ўбачыў перад носам - 
І спалохаўся, відаць!

СУКЕНКА-МАГНІТ

Днямі гойсае Алёнка,
І адкуль бярэцца спрыт?
Што ў Аленкі

за сукенка?
Не сукенка,
А - магніт.

Ці хвілінкі-весялінкі,
Ці, паспаўшы, устае,- 
І шарсцінкі,
І пылінкі,
Быццам ліпнуць да яе!

Нібы з лямцу стаў каўнерык, 
Не кішэнькі - 
Горкі ўздых,
Бо паперак 
Ад цукерак,
Бы ў мяшкі,
Напхана ў іх!

Мама ў скрусе: “Як жа быць тут? 
Скажа хто,
Сакрэт у чым?
Як сукенку размагніціць?
Як малой дапамагчы?”

ЗМАЙСТРАВАЛІ
САНІ...

Мы зімою самі - 
Змайстравалі сані. 
Змайстравалі сані - 
З хвацкімі насамі. 
Змайстрвалі сані - 
Спеў
Пад палазамі!

Не дзянёк які, а тры 
Увіхаліся майстры: 
Вадзік ды Сяргейка, 
Ромка ды Андрэйка,
Ну і я, Змітрок Вярбіла,- 
Працы ўсім хапіла:
Як палоззе,
Гнулі спіны...
А Юрась?
Той сыпаў... кпіны.

Каб праехацца з гары - 
Селі ў іх спярша 
Майстры:
Вадзік ды Сяргейка, 
Ромка ды Андрэйка,
Ну і я, Змітрок Вярбіла,- 
Месца ўсім хапіла.

Ты ж, Юрась,
З санак - 
Злазь!

МЧАЦЦА САНАЧКІ 
З ГАРЫ...

Ну, трымайцеся, сябры! 
Ці ж не космас гэта? - 
Мчацца саначкі з гары, 
Мчацца, як ракета.

36

Kam
uni

ka
t.o

rg



Хоць і спрытны экіпаж 
Падабраўся, смелы - 
Не ўтрымаліся -

і ўраз
З іх зляцелі ў снег мы.

Як каметы зыркай хвост, 
Санкі прамільгнулі 
Прад вачамі ў нас...
І вось
На гару ўсцягнулі
Іх мы дружным гуртам зноў,
Весела садзімся:
Зноў пад шоргат палазоў 
Пыл-сняжок узвіўся.

Зноў нас з ветрыкам імчаць 
Санкі-самакаты, 
Мітульганяцца ў вачах 
Дрэвы,

гурбы,
хаты.

Мчацца саначкі
з гары,

Ім няма супынку...
Зорачкамі

угары 
Мільгацяць сняжынкі.

НА ВОБЛАЧКУ ГНЯДЫМ..

Буслы ў гняздзе спраўляюць танцы, 
Гарцуюць конікі ў траве.
Мікітка едзе на Каштанцы - 
На цёплым воблачку плыве.

Далонь пад грываю спацела - 
Яе ручай не ўцёк бы хоць!
І, можа б, воблачка ўзляцела,
Ды дзед трымае за аброць.

Дарога з выгану да ганка - 
За паўхвілінкі праляціш,
Ды не спяшаецца Каштанка,
Нібыта чуе: “Ход прыціш...”

Плыве Мікітка ў сіняй высі.
Хто крылы даў?
Ён чуе іх!
Каштанка ўнізе,
Дзед унізе,
А ён, а ён - 
Вышэй за ўсіх!

Смяюцца промні, б’юць у вочы, 
Лужок - бы хто пазалаціў...
Буслы над ясенем клякочуць:
“Да нас ляці,
Да нас ляці!”

Паплыў туды б, да небасхілу, 
Ды дзе працяг хвілін такіх?.. 
Як ехаў -
Меў, здаецца, крылы,
А злез -
Здаецца, страціў іх.

Ды ўсё ж мінула гарката ўся, 
Як сон ахутаў, быццам дым: 
Ён зноў крыляў,
Бо зноў катаўся 
І ў сне на воблачку... гнядым.

ПАПЯРОВАЧКА

Наліўная, сакаўная 
Папяровачка,
Да цябе я - бы прывязаны 
Вяровачкай.

З саду выбегчы хачу - 
Не адбягуся я:
Яблычкі твае ўваччу - 
Ой спакусныя!

Белабокія, у сонейку 
Купаюцца.

39

Kam
uni

ka
t.o

rg



“Хто спялейшы:
Мы ці сонейка?” - 
Ўсміхаюцца.

Да галінкі дакрануся - 
Сэрца радуюць:
Гэта яблыкі ці зоры 
З голля падаюць?

Хто ж адвяжа ад цябе,
Ад прывабненькай?
Можа, яблык твой апошні, 
Яблынька?

БУЯКІ

Буяюць буйна буякі - 
Даспелі,
Іх часіна...

Збанкі ў руках,
Нібы буйкі
Над хваляй цёмна-сіняй.

Што ні куст,
Ні буяк - 
Не зірнеш 
Абы-як:
Быццам хтось 
Абсыпаў іх - 
Не збярэш 
За дзень 
Усіх!

Разводзім голлейка ў бакі:
- Ах, буякі!
- Ах, буякі!
Але чаму пад грай і звон 
Нас пачало хіліць 
На сон?

Выбіраліся ж 
Не спаць - 
Буякі
Гурмой збіраць!
Можа, гэта навіна - 
Чары дзядзькі Багуна?..

Дзянёк сягоння быў які! - 
У сон вадзілі...
Буякі.

зайкаў грыб

Быў бы ў Гошы 
Поўны кошык - 
Ён стараўся як-ніяк!
Ды яго грыбную ношу 
Брат з пянька 
Кульнуў няўзнак.

- Дзе ты іх набраў? - 
Пытае.
Гоша ў крыўдзе хліп ды хліп... 
Брат грыбы пераглядае,
Той - убок,
Той - пакідае:
- Воўчы грыб...
Ласіны грыб...

Гоша ўсцешана ўсхліпнуў 
І слязінкі сцёр са шчок,

Калі брат раптоўна ўсклікнуў:
- Глянь, які баравічок!

Пажвавеў грыбнік-нязнайка, 
Заўсміхаўся ў той жа міг:
- Гэты грыб пакінем зайку,- 
У яго ж
Няма сваіх.

ліхтарык

Ліхтарык
Свеціць мне з-за хмарак. 
Усё-усё
Наўкол відаць.
Але з-за хмарак 
Той ліхтарык,
Як ні падскочыш,- 
Не дастаць.

Узяць бы ў рукі,
З ім прайсціся 
У срэбным ззянні 
Зорак-воч...
Ды як дастаць 
Ліхтарык з высі,
Ды як прагнаць 
Ад ганка ноч?

ДВА АНТОНЫ

Яблыня за брамай - 
Зорамі плады.
На вяршыні самай - 
Яблык залаты.

Я свішчу, як зяблік - 
Мо пачуе ён?
Бо завуць той яблык,
Як мяне,- 
Антон.

Не дастаць рукамі мне, 
Цешуся здаля:
Не шпурляць жа каменем, 
Не ламаць галля!

Я ўздыхнуў з палёгкай: 
Можа, скалаціць? -

Ён з галінкі дрогкай 
На зямлю зляціць.

Шаснуў раптам ветрык - 
Яблык неўспадзеў 
Сам з галінкі верхняй 
Да мяне зляцеў!

Сонцам ззяе маці - 
Радасна ўдвая:
Два Антоны ў хаце - 
Яблык мой 
І я.

БУРКАТУН

Дзень у полі не змаўкае трактар - 
Буркатлівы ў трактара характар.

Ды такога не бывае з кім?!
Але ж хто нарэжа чорных скіб, 
Нашнуруе цёплых баразён?
Толькі плуг,
Ды толькі трактар, ён!

Хто пасля пасее рупна збожжа? 
Сейбіт буркатлівы,
Ён жа!

Як бурчаць аднойчы перастане - 
Жыта ў рост вясной тады 
Не ўстане.
Колас поўны,
Важкі і бухматы,
Хлеб не прынясе на стол у хаты.

Вось чаму - 
Рупіцца яму.
Не ўтрымаць да снегу на дварэ - 
Ён

арэ,
арэ,

арэ,
арэ!

Рады тата, як яго заводзіць:
- Малайчына! Цягне! Не падводзіць! 
Хоць бурчыць, ды не злуецца трактар 
Працавіты ў трактара характар!

ШТО ТУТ ПРАЎДА, 
А ШТО - НЕ?

На зялёнай горцы смех - 
Выпаў рыжы-рыжы снег. 
Снегавік, як сажа, чорны 
Сеў на ганку,
Круціць жорны.
Быццам сіні ручаёк,
Ад млынка 
Пясок пацёк.
Дзеці рады:
У лясок 
Носяць вёдрамі 
Пясок,
Пасыпаюць ім 
Лядок - 
Будзе там у іх 
Каток.
Дзед Мароз, бы ў той карэце, 
На каньках 
Па гурбах едзе.
Зухаваты, малады:
Вус - адзін,
Дзве барады.
За плячмі 
Цукерак мех.
Але мех - 
З адных прарэх.

Не заўважыў Дзед Мароз, 
Як цукеркі ўсе растрос... 
З хаты выбег 
Босы дзед:
- Пабягу за ім 
Услед,
Падбяру цукеркі ўсе,- 
Што ж ён
Дзеткам прынясе?..

Мо падкажа нехта мне, 
Што тут праўда,
А што - не?

БАБСЛЕЙ...
НА ПАРЭНЧАХ

(з Анатоля Кастэцкага)

Званок... Перапынак... 
Увага!
Увага!
Спаборніцтва сёння - 
Ёсць спрыт і адвага?
А хто баязлівы, хто хілы - 
Далей:
Не жартачкі ўсё ж 
На парэнчах бабслей!

Хто з’едзе хоць раз,
Не саскочыўшы,
Ўніз,
Таму -
Чэмпіёнскае званне 
І Прыз!..

Выходзіць да старту 
Чубаценькі Гена, 
Балельшчыкі шумна 
Вітаюць спартсмена.
А ён на парэнчы 
Ўзбіраецца ліха - 
І мчыць!
Аж дзятва на “трыбунах” 
Прыціхла!

Хвалюецца клас - 
Не сарваўся б яздок!
Ура!

Ай ды Гена!
Да фінішу - 
Крок!

Ды тут, як з трампліна,
Ён з крыкам: “Ой, мама!” 
Ўляцеў у абдымкі дырэктара 
Прама.
- Ну, што ж, рэкардсмен,
Ў кабінет папрашу я:

49

Kam
uni

ka
t.o

rg



Бацькоў з перамогай тваёй 
Павіншуем!

Няўдачнік-прызёр 
Раптам, нібы раскіс: 
Бацькам яго будзе 
Цудоўны сюрПРЫЗ!..

Бабслей на парэнчах - 
Від спорту найрэдкі.
А можа, не трэба 
Спаборніцтваў гэткіх?
Бо ёсць фізкультура, 
Сапраўдны ёсць спорт - 
Ідзі,
Трэніруйся 
І стаў
Свой рэкорд.

ЗГУБЛЕНЫ ДЗЕНЬ

(з Аўрэла Чакану )

З самай раніцы блукаю - 
Я ўчарашні дзень шукаю.

Каля плота,
Каля сенцаў 
Я хаджу, хаджу,

Як цень...
Вы не бачылі,
Паленцы,
Дзе падзеўся 
Гэты дзень?

А тапор - 
З дакорам мне:
“Тут не быў ты ўчора, не!..”

Зазірнуў у сад я звыкла: 
Можа, там яго сляды?
Ды і ў садзе - 
Глянуць прыкра - 
Не ўскапана 
Ні грады.

І рыдлёўка - 
З крыўдай мне:
“Тут не быў ты ўчора, не!..”

Паглядзеў у сшытак - 
Можа,
Тут пакінуў ён 
Свой знак?

Ды і ў сшытку 
Зноў жа, зноў жа - 
Адшукаць 
Не змог ніяк!

Згублен дзень, 
І ўжо навечна. 
Ты упэўнены?
- Канечне...

ПРЫМАЎЛЯНКІ-ЗАБАЎЛЯНКІ

ЗДАРЭННЕ

Кася бегала па класе - 
Кася чаем апяклася!
Гэта ўбачыўшы здарэнне, 
Рэня ёй дала варэння,
Бо сяброўкі 
Рэня з Касяй.
Парта ж іх - 
Сталоўка ў класе.

СМАКТУН

Перш цыгарку ён смуголіў, 
А пасля - канаў, скуголіў:
- Нудзіць, тлум у галаве,

Прад вачмі - 
Усё плыве...
Зразумеў тады Валерка: 
Не-е, цыгарка - 
Не цукерка!

ШТО СМАЧНЕЙ?

Дзед Агей 
Рабіў вяртушку,
А Сяргей - 
Жаваў ватрушку.

Рады даў унук ватрушцы. 
Стаў катацца 
На вяртушцы.

Паспытаў ён ля вяртушкі 
І ватрушкі,
І... папружкі.

ЦІ РАКА, ЦІ РАКА?

Крочыць з вудай Васілёк 
Вулічнай сцяжынай. 
Дружбакі крычаць здалёк:

- Што злавіў, скажы нам? 
Разгубіўся - 
Не пазнаць.
Стогне небарака,
Бо не знае,
Як сказаць:
Ці рака, ці рака?

РАЗМАЎЛЯЛІ 
ПАЛЯ З ПАЛЯЙ...

Паля скардзілася палі*:
- Мы з табою заняпалі, 
Падгнілі, стаім, як цень. 
Нас заменяць
З дня на дзень! 
Адказала палі паля:
- Наша праца 
Не прапала,- 
Мы ж з табою 
Не драмалі,
Мы ж з табою - 
Мост трымалі!

* Паля - бервяно, брус, забітыя ў грунт, якія
служаць апорай розным пабудовам, 
збудаванням.

канцэрт

Біў баран 
У барабан,
Дзьмуў парсюк 
У рог:
- Бах-ба-ран, бах-ба-ран!
- Рох, рох, рох!
Козлік мэкаў,
Певень кукарэкаў - 
Ноты браў
За трох!
А хаўроння 
Тупала, як ступа:
- Што за дзіва - 
Новая рох-група!

ПЛАЧА СОЎКА...

Горка плача соўка, 
Змокла ўся насоўка.
- Што з табою, соўка?
- Не бярэ тусоўка!

ЧУБАТЧЫНА НАВУКА

Пад восень рупная чубатка 
Буквар купіла кураняткам. 
Чытаць іх вучыць па складах:
- Куд-ку-дах,
Куд-ку-дах.

АБІБОК

У бычка баліць бачок - 
Адляжаў бачок бычок.
На другі б крутнуўся бок, 
Ды ляжыць,
Бо - абібок.

ГУЗАК

Гагатаў
Шыпун-гусак:

- Дык-індык 
Прынёс гузак! 
Дзеўбануў той 
Гусака:
- Сам даўно 
Без гузака?

СВІСНУЎ РАК...

Крыся, рысу навары - 
Будзе радасць раку. 
Свіснуў рак на віры - 
Сумна небараку.

ЕДЗЕ ВОЖЫК...

Едзе вожык 
На кані:
“Паспрабуй дага-ні-і!” 
Паспрабуй дагані, 
Калі вожык 
На кані!

хто -
ПАДВЫВАЛА?

Воўча выў,
Глухі на вуха, 
Падвывала завіруха. 
Завіруха падвывала: 
“Воўча, ты мой 
Падвывала...”

ЛІСКА-
ПАДЛІЗКА...

Ліска - падлізка, 
Лісок - падлізок. 
Ліску - 
Ні блізка!
Ліска - 
Прэч з ляска!

МАРЖАНЯТКА- 
МУРЗАНЯТКА...

Маржанятка-мурзанятка 
Плюхалася ў моры.
Морж мачалкай маржанятка 
Шараваў да зморы:

“Ох, нялёгкі ўсё ж занятак - 
Мыць у моры маржанятам”

ХТО - СЯКАЧ?

Выйшлі з пушчы секачы*, 
Навастрыўшы секачы. 
Што ні зуб - 
Сякач.
- Секачоў ідзём шукаць,- 
З’елі ўчора секачы 
Бульбы нашай 
Тры карчы.

* Сякач - дзік; зуб дзіка; прылада для сечкі;
шкоднік, які жыве ў зямлі.

яблык

Што за яблык - 
Дзіва, мёд!
Аж свіціцца навылёт! 
Пальцам стукнеш - 
Ён звініць:
Можна яблыкам 
Званіць.

СОМ САМСОН

Сон прысніўся:
Сёма
Вывудзіў у рэчцы 
Сома.

І здзівіўся - 
Сам сом 
Прывітаўся:
“Сом Самсон!”
Вус узняў ён угару: 
“Юшку сам табе звару”.

Покуль дзіваваўся,
Сом Самсон

Схаваўся:
У глыбокі вір - 
Боўць-ныр!

Крыўда брала 
Сему:
“Вось і вер ты 
Сому!”

САРОЧАЯ
ДЗЯЛЬБА

Сорак сарок 
Дзялілі сырок.
Па крошцы 
Лічылі - 
Хапалі,
Лаўчылі.
Ляцелі пярыны 
З усіх,
Як з пярыны, 
Падышлі да сарака - 
Ні сарок,
Ні сырка.
Можа, вы даўмеліся, 
Дзе яны падзеліся?

ВАРОНЫ
СЕЛІ НА ВАРОТЫ

Вароны
Селі на вароты:
- Снедай, не лічы 
Вар-рон ты! 
Пр-равар-роніш нас, 
Мак-кар-р-р,
То з’ясі
Не блін, а кар-р-р!

ДА ЦІМОШКІ 
ЛІПНУЦЬ МОШКІ...

Насцярожыўся Цімошка:
- Што гудзе, камар ці мошка? 
Да Цімошкі ліпнуць мошкі - 
Твар запэцканы ў Цімошкі.

КОЛЯ
ДРОВЫ КОЛЕ...

Коля, Коля 
Дровы коле,
Дровы ў сціртачку кладзе. 
А нашто іх 
Коле Коля?
Холад з поўначы ідзе!

ДЗЕ ГЭТА КАЗКА?

на світанку

Промні ткуць з блакіту брамку, 
Каб сінець, каб зіхацець.
На світанку,
На світанку
Крылы просяцца ўзляцець.

Дзень, бы ўсім на забаўлянку, 
Сонца выкаціў, як шар.
На світанку,
На світанку
Рэхам поўніцца душа.

Б’е у звон бесперастанку 
Бор - птушыны чарадзей.
На світанку,

На світанку
Сны салодкія ў людзей.

Ранак тупае па ганку,
Каб спаткацца з днём хутчэй.
На світанку,
На світанку
Сонца ў сэрцы песню тчэ.

Шчэбет птушак, хваль гайданка.
Хто прачнуцца не паспеў?
На світанку,
На світанку
У крыніц, бы ў птушак спеў.

Хмарка ўбачыла заранку - 
І сплыла ў сутонне дня:
На світанку,
На світанку 
Прарастае... дабрыня.

Kam
uni

ka
t.o

rg



ВАСІЛЁК

З ім, як жытам бег улетку, 
Зноў сустрэўся на палетку.

- Васілёк, краса палеткаў, 
Ты чаму сінюткі гэткі?
- Бо, як ты, мой дружа,
З хлебам -
Я сябрую 
З родным небам.

- А чаму расцеш у жыце?
- Люба побач з жытам 
Жыць мне:
Жыта ўвечары і ўранку 
Мне спявае калыханку.

- А чаму расцеш ля сцежкі?
- Каб табе дарыць усмешкі.

- А чаму, дружбак блакітны, 
Ты пушыста-аксамітны?

- Бо я мыюся старанна 
Срэбрам ранішняй расы,
Бо расчэсваюць шторання 
Ветрык,
Сонца,
Каласы.

ДЗЕ ГЭТА КАЗКА?

За раку,
Не за паўсвету,
Ты хадзіў 
У казку гэту?

Там пад неба 
Дах лісцвяны,
Рэха слухаюць паляны.
Там жывіцы льецца пах - 
Нават горкасць на губах.
Там птушыная радня 
Звад не ведае ні дня. 
Заспрачаюцца ж, бывае,- 
Хто каго 
Пераспявае?!

Там казулі на світанні,
Мох прымяўшы, верасок,
Робяць

фіз-прак-ты-ка-ван-ні - 
Скок-паскок
Ды
Скок-паскок!

А ласі і ласяняткі
Пад дажджом крыштальных рос
Кожны раз
Замест зарадкі
Тупаткі праводзяць крос.

Там суніцы, як жывыя, 
Усміхаюцца здалёк.
І чарніцы - 
Чараўніцы:
Іх убачыш - 
Сцішыш крок!

Там пад мохам, ад ігліцай 
Цуд жыве:
Завуць - грыбніцай.
Пройдзе дожджык на змярканні
Стане цуд
Баравікамі.
Самай ранічкай тады 
Не праспі, бяжы туды - 
Цуд грыбны 
У кошык твой 
Зазірне хвілінай той...

Там краса,
Куды ні глянеш:
На сцяжынцы,
На паляне,
У глухамені-гушчары...
Толькі ў сэрца,
Знай, бяры!

Просяць сосны і мурог,
Каб ты іх красу бярог,
Каб яе любіць умеў...
Што за казка - 
Зразумеў?

ЗОРКІ-РОСЫ...

Зорка, быццам кропелька-слязінка 
Мігатліва на зямлю зляцела.
Можа, ёй з сяброўкамі расінкамі 
На світанку стрэцца закарцела?

Я красой дзіўлюся, вочы мружу:
На траве, бы ў небе,- 
Сонца россып...
Як цудоўна, што сябруюць-дружаць 
Росы-зоркі,
Зоркі-росы!

ХТО СЯБРУЕ 
З ДОБРЫМ ДНЁМ?

Хто сябруе 
З добрым днём?
Месяц,
Зоркі,
Хмаркі,
Гром?

Месяц - сонца меншы брат. 
Ён даверу сонца рад.
Ці мароз,
Ці золь,
Ці вецер -

Да світанку не засне:
Ноч усю,
Як можа, свеціць - 
Сонца хай перадыхне!

Ён глядзіць, глядзіць 
З нябёс:
Ці заснуў качыны плёс? 
Хто ў дарозе запазніўся, 
Хто са сцежкі роснай 
Збіўся?
Каб ім сцежкі паказаць, 
Ён гатоў свяціць і ззяць!

Толькі б зоркі памагалі - 
Залаціліся,
Мігалі.
Весела ўсміхаліся, 
Хмарак не баяліся...

Хмаркі ўдзень і ўноч - 
Гуртком:
Загадаў дзядуля Гром. 
Будуць разам - 
Нават вецер 
Не раскідае па свеце. 
Разгубляць іх 
Ён баіцца:
Ці ж збярэцца 
Навальніца?!

Хмаркі маюць плыт-паром - 
Перавозяць часта гром.
Дзе б ні ехаў
Іхні дзед,-
Рэха коціцца услед!

Ён дажджом-хвашчом старанна 
Неба вымые да рання, 
Прапалошча сінь як трэба - 
І чысцейшым стане неба.

Хто сябруе 
З добрым днём?
Месяц,
Зоркі,
Хмаркі,
Гром.

І світанак,
І зара,
І трава,
І дзетвара.
А найболей - сонейка:
Светла пушчам, гонейкам. 
Блісне сонечны прамень, 
Прывітае: “Добры дзень!..” - 
І не спі ўжо,
Не ляжы:
Басанож ляці-бяжы

Па расе ў дзівосны свет - 
След пакінь свой,
Цёплы след!

УРОК

Бусел праводзіў заняткі.
- Слухайце, бусляняткі: 
Дома пакіньце страх, 
Смела рабіце ўзмах.
З кола злятайце стралой, 
Дзюбу трымайце прамой. 
Зробіце круг - 
Сядзьце на луг!
Не забывайце парадку - 
Мякка рабіце пасадку...

Хто праляціць прыгожа - 
Першым паснедаць зможа.

Той, хто не слухаў,
няўседа -

Будзе чакаць 
Да абеду.
Хто ж атрымае двойку - 
Будзе паказваць 
Да вечара стойку.
Клё-клёк!
Ці зразумелі ўрок?

Помніце, Кляка і Клёка,- 
Восень ужо недалёка!

Круцяць малыя насамі: 
“Ведаем гэта самі.
Ды хоць разок яшчэ, тата,
З намі палётай над хатай: 
Нам ад твайго крыла 
Смеласці больш і святла...”

ПЛЁЎ КАШЫ 
КРУМКАЧ СТАРЫ...

Плёў кашы крумкач стары, 
Крох ды крох - 
Лаза рыпела.
“Крум” ды “крум” - 
У гушчары

Крумкачыха ў лад ёй пела.

Плёў крумкач стары кашы, 
Кошыкі - крумкачаняты. 
Шчыравалі ад душы - 
Ззялі кропкі-вачаняты.

Крум-ш-шух-шых! 
Крум-ш-шух-шых! - 
Не праспала,
Рана ўстала 
Крумкачыха,
Кірмашы,
Дзе які быў,
Аблятала:
- Птаства, гэй, не кр-ружы - 
Налятай на кашы!
- Кр-рум, кашы,
Кр-рум, кашы! - 
Чуе раніца.
Ля кашоў
Крумкачы
Кружаць,
Раяцца:
- Купім кош?
- Купім кош!
- Можа, кошык?
Коштам кош - 
Цэлы гр-рош,
Кошык —
Гр-рошык...

- Можна бр-р-раць,
Можна бр-р-раць - 
Не з бяр-р-росты:
На пр-р-руткі 
Разаб-р-раць - 
Будуць гнёзды...

Плёў крумкач стары кашы, 
Кошыкі - крумкачаняты... 
Накажы ці напішы - 
І табе з лясной глушы 
Прынясуць адзін 
Дахаты.

КРОТ-ПРАЦАЎНІК

Крот стараўся, 
Крот не спаў, 
Ноч усю -

Капаў,
Капаў.
Агародам 
Стаў падворак 
Без рыдлёўкі,
Без грабель.
Хочаш - 
Моркву,
Памідоры 
Сей сабе,
Садзі сабе.

Платы крот 
Не браў ніякай.
Ды ўгадзі гаспадару:
Не сказаў 
За працу дзякуй,
А хутчэй - 
Вады ў нару!

Крот
Вады набраў у рот, 
Мокры ўвесь,
Склаў лапы крот:
- Гаспадар чаму не рады 
За гародчык - 
Дзіва з дзіў?
Можа, хоча,
Каб на градах 
Я яшчэ ўсё пасадзіў?

ХТО ПАКРЫЎДЗІЎ 
КРАКАДЗІЛА?

Хто пакрыўдзіў кракадзіла? 
На ўзбярэжку лёг у іл 
І смаўжам, рачкам на дзіва 
Горка плача 
Кра­

ка­
дзіл!

Хто ж яго пакрыўдзіў так? 
Слёзы лье з паўдня бядак!

Паляваў ля броду нашча,
Аж кіпела ў ім вада,
І ягнё папала ў пашчу:
З’еў яго,
Цяпер - 
Шкада.

У шматках зялёнай ціны. 
Што засохла, як кара,
Слёз пускае ручаіны - 
Льюцца з воч,
Нібы з вядра.

Зяпу шчэрыць па-над плёсам, 
То ўзрыдне ён,
То ўздыхне:
- Хто мне, хто мне

Вытра слёзы? 
Хто падасць 
Насоўку мне?

СЛОН ЦІ СКЛОН?

Слон пайшоў вучыцца ў школу. 
Перарос, ды што рабіць?
Стаў панурым Слон вясёлы: 
Гэта ж лепей - 
Лынды біць.

Вушы мыць, наводзіць глянец - 
Ці ж патрэбна ўсё яно?
Чым насіць у школу ранец 
Лепш занёс бы бервяно!

Хто прыдумаў лішні клопат - 
Крэйдай крэйзаць,
Цешыць клас:

Крэйду браць у гнуткі хобат - 
Не банан.
Не ананас!

Хоць настаўніца з саванны 
З ім цярпліваю была,
Двойкі ставіла старанна,- 
Ды навука 
Не ішла.
Слон дзівіўся з антылопаў:
Без пяцёркі - 
Не дыхнуць!
Ён жа, Слон, вушамі хлопаў, 
Каб на ўроку не заснуць.

Праўда, зорачкай захмарнай 
Мара грэла ўсё ж Слана: 
Атрымаць пяцёрку марыў 
Хай была б хаця адна!..

Пачалі вучыць скланенні - 
Зноў няўдача,
Зноў заслон:
- Праскланяй сваё найменне, 
Праскланяй назоўнік “слон”.

Зіркнуў Слон,
Як з перапуду:
- Я сябе скланяць 
Не буду!

Двойку зноў пастаўце лепей,- 
Стаў прасіцца раптам Слон,- 
Мне ж мянушку ўраз прылепяць, 
Будуць зваць 
Не Слон,
А Склон!

ДОЖДЖ-БАРАБАНШЧЫК

Напаўзлі раптоўна хмары, 
Серп маланкі мільгануў. 
Бухнуў гром - 
Па ўсім абшары 
Дождж прабегся, дождж лінуў. 
Дахі ён, лісты палошча - 
Хто яго пачуе пошчак?
Кроплі б’юць
У сіні збан -
Той грыміць, як барабан.

Ды ніхто не чуе,
Ды ніхто не бачыць.
Толькі ў хвілю тую 
Кроплі - 
Скачуць,
Скачуць.

З барабанам дождж з’явіўся,
А з’явіўся - 
Падзівіўся:

Змоўклі раптам птушкі, 
Вербы нізка гнуцца.
Камары і мушкі - 
Не звіняць,
Не ўюцца.
Не трашчаць, не скачуць 
Конікі ў пракосах.
Паляцелі ў сховы 
І чмялі,
І восы...

Толькі вунь дзяцей чародка 
З хаты выпырхнула лётка: 
“Дожджык, дожджык, секані,
Мы паедзем на кані,
Міма весніц і акон 
За табою наўздагон.
Праз лагчыны ды прасёлкі - 
Дружна ў госці 
Да вясёлкі!..”

Дождж ад радасці па градах 
Прыпусціў наўскач, ды з градам. 
Збіў лісцё, прыбіў траву...
Але хто спужнуў дзятву? 

Быццам воўк падкраўся - 
Пырхнулі падлеткі!
“Можа, пастараўся 
Я залішне ўсё-ткі?
Барабаніў, можа,

Дужа густа, гулка?
Мо зрабіў нягожа:
Вулка - як рачулка?..”

Сціхнуў гром. Сплыла вада ўся. 
Змогся дождж,
Дамоў падаўся.
Заблішчэў на плоце збан - 
Гулкі, звонкі барабан.
Азірнуўся дождж здаля:
Што за цуд
Пяе зямля!

Ці ж даўно не чулі,
Ці ж ніхто не бачыў? - 
Шле ку-ку зязюля,
Вербы светла плачуць.
І трашчаць, і скачуць 
Конікі ў пракосах,
І дзяцей чароды,
Гаманлівых, босых,
Бегаюць па лужах,- 
Не ўтрымаць дасужых!

Дождж у крыўдзе, дождж у скрусе: 
“Не, сюды ўжо не вярнуся!

Ну чаго ж чакалі?
Што ўсё гэта значыць:
Граў ім - 
Паўцякалі,
Супыніўся - 
Скачуць!..”

Ён не чуў з-за хмары 
Шэпат нівы ўнізе:
“Не крыўдуй, таварыш, 
Зноў сюды вярніся. 
Але дам параду:
Лепш - адзін,
Без граду!”

ПІРАГІ

Ха-ха-ха і Гі-гі-гі 
Расчынілі пірагі:
“Цеста з дзежкі 
Не ўцячэ,
Мы пацешымся яшчэ...”

Ха-ха-ха - 
За бокі бралася,
Гі-гі-гі - 
Ажно кулялася!

Дужа весела было: 
“Пірагоў - 
На ўсё сяло 
Напячом без тугі.

Ха-ха-ха,
Гі-гі-гі!..”

Не драмала 
Цеста-песта,
І з дзяжы 
Палезла цеста - 
Паглядзець,
Пацікаваць,
Хто там козытна рагоча, 
Хто там голасна гігоча, 
Не дае ў дзяжы паспаць?

Цераз край 
Нясмела зірк - 
Быццам трапіла 
У цырк:
Ха-ха-ха - 
За бокі бралася,
Гі-гі-гі - 
Усё кулялася...

Цеста ў дзежцы 
Не ўтрымалася: 
Распаўзлося - 
Не сабраць!

Ха-ха-ха і Гі-гі-гі,
Ці ўдаліся пірагі?

1

ДЗЮДАІСТ ДЗЮДЗЯ

Падсвінак лычасты Дзюдзя 
Вылез ранічкай з дзядоў.
- Годзе мне качацца ў брудзе, 
Сіла ёсць -пайду ў дзю-до. 
Дый вагі ўжо, гляньце хто, 
Нагуляў кіло на сто.

Нездарма, відаць, вясною 
Хросны Дзюдзяй ахрысціў: 
Чэмпіёна чорны пояс 
Заслужу, курам на здзіў!

Сябрукоў, да ежы падкіх, 
Пасля гэтага ўсяго 
Без аглядкі 
На лапаткі 
Пакладу да аднаго!

Сіла ёсць, а трэба й лоўкасць, 
Бо сапернік - не пляцень...

І заняўся трэніроўкай 
Дзюдзя ў той жа самы дзень.

Стойку ён зрабіць памкнуўся 
Не на ўсіх,
На дзвюх нагах - 
Не ўтрымаўшыся,
Кульнуўся,
Дагары нагамі г-гах!

Каб усё ж набрацца спрыту, 
Ён, упарты абармот,
Раскалоў лычом карыта, 
Разламаў хляўчук і плот.

Араллю зрабіў з гарода,
На дрывотні ўсё разнёс... 
Заслужыў узнагароду,
Ды... рагульку-дрот 
У нос.

Пасля гэткай трэніроўкі 
Сверб мінуўся па дзю-до. 
Дзюдзя спаць падаўся зноўку. 
Чулі храп яго з дзядоў?

ГУСАЧОК-РЫБАЧОК

Гусачок перад курамі 
Біў крылом:
- Я - рыбачок!
У мяне ж, зірніце самі, 
Шыя - вуда,
Нос - кручок.

З гусачка смяюцца цыпкі:
- Раз ты ўдалы маеш нос, 
Дык чаму ніводнай рыбкі 
З азярка нам не прынёс?

Гусачок пад’еў - 
І з дому:
- Я хваліцца не люблю, 
Захачу - 
Няўклюду сома,
Бы ўюнка таго, злаўлю!

Сом пачуў - 
Пакінуў схову:
“Гэта, брат,
Ты ўжо загнуў!..” 
Выхваляку рыбалова - 
За нагу
І ў вір нырнуў!

Рыбачка да самай ночы 
Двор чакаў, а ён - маўчок.

Выціралі куркі вочы:
- Рыбкі ўжо тваёй не хочам, 
Дзе ты, дзе ты, гусачок?

СМАЎЖОЎ
ПАЧАСТУНАК

Круглабокі, як капшук, 
Сам зіхотка-гладкі,
Да смаўжа спяшаўся жук, 
Бо любіў аладкі.

У зацішку не драмаў,
Бо чакала свята: 
Запрашэнне ж атрымаў 
З сажалкі, ад брата.

Жук дзе лётам,
Дзе паўзком 
З паўвярсты адмераў.

А смаўжоў убачыў дом - 
Уляцеў у дзверы!

- Дзе аладкі, дзе, браток? 
З голаду ўжо млею!..

Ну а смоўж 
Іх пёк і пёк,
Пёк аладкі...
З глею.

КОЦІКІ

Грае коцік на трубе, 
Цешыць грай вясновы: 
“Коцікі на вярбе,
Коцікі на вярбе...” - 
Вылятаюць словы.

Узяліся там адкуль? 
Трэба разабрацца! 
Захацелася катку 
На вярбу ўзабрацца: 
“Можа, сябра там знайду, 
На галінцы гнуткай? 
Тру-гу-гу, тру-ду-ду! 
Пасябрую хутка!..”

Ды бяда:
З сабой трубу 
Ён падняць не можа:
“Як жа ўзлезці на вярбу, 
Як жа ўзлезці на вярбу? 
Хто мне дапаможа?”

МУРЧЫНА ШКОЛКА

Блукала ў муркі ўсмешка да вушэй - 
Адкрыла школку, школку для мышэй. 
Прывабны выбрала куток:
Там лёгкі змрок,
Там зерняток,
Там лашчыць нюх 
Пшаніцы пах,- 
Ёй у гумне 
І дах прапах.
Там для вучобы -

Рай, выгода
Ва ўсе, ва ўсе часіны года!
Але чаму ніхто з мышэй у школку, 
Як ні званіла, не прыбег на золку? 
Магла б сілком 
На ўрок прывесці,
Ды як у норку 
Ёй пралезці?..
У школцы пуста і дрымотна. 
Сядзіць “настаўніца” маркотна. 
Сядзіць над норкаю, чакае:
“А можа, мышка выскачыць якая? 
Злаўлю, дык ні на што не пагляджу, 
На цэлы дзень 
За кніжкі пасаджу!..”
Ні піск, ні шолах не мінуць вушэй... 
Пустуе школка, школка для мышэй.

ЗАЙЗДРОСНІК

Ранкам звонкім,
Ранкам веснім 
Шпак у сад 
Вярнуўся з песняй.

Рады, крылы распрастаў, 
Песняю заліўся.
Верабей жа не стрываў:

- Браце, не хваліся!
Ты стараешся, дзівак, 
Ды які з цябе спявак?! 
Вось каб я 
Твой голас меў,
Дык не гэтак бы 
Запеў!

БАБОВЫЯ ЗЯРНЯТКІ

Дзед боб малаціў, 
Баба падсявала... 
(З народнай песні)

Дзед боб малаціў,
Баба падсявала.
А Курачка: “Ціў-ціў-ціў...” - 
Збоку падпявала.

Выграбла з-пад шалупін 
Курка два зярняткі

І панесла іх у млын - 
Пеўню на аладкі.

Тросся млын, тарахцеў,
Ён грымеў усенькі.
Віўся пыл,
Трэск ляцеў,
А мукі - 
Ні жменькі!

Скрыгаталі камяні:
Боб, ён не пшаніца.
Пела курка: - Сыпані, 
Сыпані, мучыца!

І пабег ручай з мукі - 
Белай,
Мяккай,
Цёплай.
Падстаўляй адно мяшкі, 
Крыламі не хлопай...

Курка рады не дае:
Як давезці з млына?
Ну а певень?
Ён яе
Выглядае з Тына.

Бы на вышку,
на паркан,

Згаладалы, скочыў:
- Курка дзе?
Дзе мука?
Блізка ўжо да ночы!

Ці крычы, ці прамаўчы - 
Курачцы ж не спеўна.
Каб падбегчы,
Памагчы - 
Не дайшло да пеўня.

Крочыць з ношкаю цяжкой 
Курка без аглядкі. 
Памажыце курцы той - 
Будуць вам аладкі.

ШЫШАЧКІ

Куст ядлоўцу сцішыўся - 
Цеплыня ўзяла.
На ядлоўцу шышачкі - 
Кропелькі цяпла. 
Прыблукаў лось-лось, 
Шышачкі - лізь-лізь. 
Нашаптаў штось-штось 
Ядлаўцу ліс-ліс.

Прыбягаў зай-зай,
Пад галлё шмыг-шмыг:

“На адвар дай-дай, 
Падлячуся ўміг-міг!..”

Падступаў дзік-дзік,
Не сціхаў - чвяк-чвяк. 
Ля куста нык-нык?
“Як дастаць, як-як?..”

Я падбег, зух-зух,
Я падбег - туп-туп.
Я падбег - шух-шух,
Я падбег - скуб-скуб!

- Голлем не трасі.
Лекаў мне дасі?

А ў адказ: - Кыш-кыш! 
А ў адказ: - Не-не!
А ў адказ: - Шыш-шыш! 
Хто ламаў мяне?

ЖАБІНА КАРЭТА

Жаба скокнула ў карэту:
- Я паеду 
На край свету.
Не на самы,
Можа, край,
А ў Іспанію,

96

Kam
uni

ka
t.o

rg



Бы ў рай.
Ква-а-а, Іспанія, Іспанія,
Буду жыць у ёй,
Як пані я!
А адтуль,
Як паглядзіш,- 
Недалёка 
Сам Парыж!

Ці ж да твару 
Мне, жабоці,
У адным сядзець балоце, 
Нюхаць твань,
Скакаць крадком,
Біць чалом 
Перад буслом?

Ква-а-а, а можа,
Шлях агораю
Ды падамся ў Ква-ліфорнію? 
Там, відаць, не так загразлі, 
Як тут мы, у калатні.
Там, мяркуючы па назве, 
Шмат жыве маёй радні...

Жаба скокнула ў карэту:
- Я паеду 
На край свету...

Ды карэта, ды карэта 
Ўшчэнт рассохлася

За лета:
Жаба села - 
Ледзь ліпіць,
І р-рыпіць, р-рыпіць, р-рыпіць. 
А іржавыя рысоры 
Так рыпяць - 
Як жабы ў хоры.

Чулі спеў іх раніцой 
Ці падвечар недзе?
Гэта рып карэты той - 
У вандроўку 
Жаба едзе.

“РАЗУМНАЕ” ЖАБЯНЯ

Раскашавала на ўзбалотку жабяня, 
Скакала з купіны на купіну штодня. 
Хавалася ў чарот -

Дык з перапуду,
І чуць не чула нават 
Пра прастуду.

- Эх, плюх-боўць,
Боўць-шась!
Ну ці ж не ванна - 
Твань ды гразь?

Скакала жабяня, было вясёлым, 
Забылася сцяжыначку да школы,
Не зведала малое ні на міг 
Ні сшыткаў тых,
Ні сумных кніг.

- Навошта мне гэты буквар-р-р? 
Навошта мне лішні цяжар-р-? 
Навука - прынука,
Навука - нуда.
Для жабы навука - 
Ні харч,
Ні вада.

Раскашавала на ўзбалотку жабяня, 
Нырала, загарала там штодня.
Бы цеста, твань мясіла кулачком, 
Дурэла, цвелілася над кулічком:
- Хоць ты за лета азбуку агор-р-аў, 
Але не стаў такім,
Як дзядзька жор-р-аў.
А я без школы, бр-р-ат, не пр-рападу, 
Я спр-рытны,
Я ў камер-рцыю пайду.

Купі - пр-радай,
Пр-радай - купі.

Гуляй
І вочы не сляпі!

Прагойсала ўсё лета жабяня.
У школу збегала,
Ды толькі на паўдня.
Вучыла словы - 
Ведае аж два.
Ну а якія?
Тыя ўсё - 
Ква-ква.

І іх да ночы 
Распяваць ахвоча.
Баіцца з трапіць 
Бацяну на вочы,
Бо той сказаў аднойчы жураўлю:
- Эх, і падсыплю ж абібоку,
Як злаўлю!

ПУШОК-ЛАПУШОК

Хоць блішчаць гарэзна вочы, 
Ды не радасна Пушку:
Не пагойсаеш дзе хочаш 
У патлатым кажушку.

Уздыхае часта ў скрусе: 
Кажушок не зняць -

Прырос.
Бы карычневенькі гузік, 
Мокры ў ім схаваўся нос.

Кожны лопух голькі шчэрыць. 
Па яго бяжыць слядах:
Белы быў - 
Зрабіўся шэрым,
Нават вушы - 
У дзядах.

У такой апратцы “моднай” 
Зазірнуць баіцца ў дом.
Ён абстрыгчыся ўжо згодны: 
Быў Пушком - 
Стаў Лапушком.

ЛІСТОК-ІНАПТУНОК

Як вартавых - 
Зязюль галасы.
Золак спяшаецца 
З сонцам спаткацца. 
Лісцік прачнуўся,
Папіў расы - 
Захацелася пашаптацца.

Ветрык над ім пралятаў - 
Спыніў:

- Мару пра гэта 
З вясны я,-
Ты раскажы мне 
Навіны з ніў,
Я ж табе - 
Лясныя.

Ведаю, ты 
У разлёце ўсе дні.
Некалі - дык адмаўчуся.
Лепей жа -
Хмарку з дажджом прыгані,
З дожджыкам я паш-ш-шапчуся.

Чулі гамонку 
Суседзі-лісты,
Злосць падхіснула счапіцца:
- Ш-што гэта ты?
- Ш-што гэта ты?
- Ш-шэра яш-шчэ, а не ш-ш- 
піцца!

Ды на тугія далоні лістоў 
Першыя промнейкі селі,- 
I страпянуліся тыя ад сноў, 
Хмурыя,
Павесялелі.

Кожны запляскаў:
- Колькі дзіў

Тут, у лясной старонцы! 
Дзякуй, лісток,
Ш-што разбудзіў,
Нас разбудзіў... да сонца!

ЗЯМЕЛЬКУ 
ХМАРКА ПАЛІВАЛА...

Зямельку хмарка палівала:
“Вады, засмяглая, глыні”.
А гром бурчаў ёй: “Мала, мала! 
Яшчэ сыпні,
Яшчэ ліні!”

Мурог схіляў ніжэй галоўку,
Нібы прыслухацца жадаў,
Што дожджык з хмаркаю-сяброўкай 
Яму спяваў,
Яму шаптаў.

І ўчуў: званочак сіні ў кроплях 
Вызвоньваў радасна: “Дзінь-дзінь!
З табою, дождык родны, цёплы,
Я ў лузе росным 
Не адзін...”

Разгойдваў дожджык, як арэлі, 
Званочкі, з іх сагнаўшы сон.

Званочкі ўраз павесялелі - 
Прабег над лугам 
Лёгкі звон.

Мурог спяваў у моры кветак, 
Глядзеў на іх,
Дзівіўся з іх.
А дождж? Заслухаўся ён гэтак, 
Што перастаў,
Што раптам... сціх.

ЗАДЗІРАКА
ДЗЬМУХАВЕЦ

Надзьмуўся злосна дзьмухавец. 
Стаіць, як шар, надзьмуты. 
Ляцеў вятрэц,

Спытаў вятрэц:
- Надзьмуўся так чаму ты?

Кіўнуў той белай галавой, 
Нястрыжанай, пушыстай:
- Суседзі дражняцца са мной, 
Дзьмуць на мяне ўсе чыста.

Няўцям суседзям-дзьмухаўцам:
- Ён хлусіць ці смяецца?
Пачаў жа першы 
Дзьмухаць сам,
Цяпер крыўдуе, дзьмецца.

Дзьмухнуў вятрэц,
Сказаў вятрэц:
- Нашто нам сварка-ліха?.. 
Зрабіўся лысым дзьмухавец, 
Уміг зляцела пыха.

Стаяў, як цвік,
Вушамі стрыг,
Што чуў ён - 
Лепш не слухаць!

А вецер-жэўжык шмыг ды шмыг:
- Даруй, браток,
Што так абстрыг,- 
Ніхто не будзе дзьмухаць.

ГАМАНІЎ З ЧАРОТАМ 
ДОЖДЖЫК

Хмурыначка 
Да возера 
Дажджыначкі 
Падвозіла.
Збірала іх,
Каб потым
Пагаманіць з чаротам.

Чарот жа
Насцярожана
Лавіў
Дажджынку кожную. 
Каціўся шолах-пошчак: 
“Што скажаш, дожджык?”

Над возерам 
Прыглухла ўсё.
Гром грымнуў,
Ды прыслухаўся 
З нябеснага пагорка:
“Аб чым у іх гаворка?”

Прабеглася 
Пад возерам 
Маланка
Вострым позіркам:

“Такую маю волю - 
Шаптацца не дазволю!”

Пад хваляю 
Азёрнаю,
Над цішынёй 
Паўдзённаю
Гуляе дожджык спорны, 
Шуміць чарот азёрны.

Дажджынкі-шрацінкі, 
Шаптушкі-чарацінкі 
Гамоняць па душы.
А ўся гаворка ў іх - 
Шу-шу!
Шы-шы!

ХОДЗЯЦЬ ПУШЧАЮ...

Ходзяць пушчаю,
Ходзяць вятры - 
Ад яліначкі да яліны.
І шумяць,
І гудуць угары -
Мо пачуе іх клін жураўліны?

Ходзяць пушчаю,
Ходзяць вятры -

Ад галіны да кволай галінкі. 
Заірдзеўшыся ў промнях зары, 
Ці дажджынкі ляцяць,
Ці расінкі?

Ходзяць пушчаю,
Ходзяць вятры -
Ад ліста да лістка трапяткога.
Загарацца лісты,
Бы кастры,- 
Ці спакой на зямлі,
Ці трывога?

Ходзяць пушчаю,
Ходзяць вятры,
Ні дарог, ні сцяжын 
Не шукаюць.
А дубы расхінулі шатры - 
Іх, як птушак,
У госці чакаюць.

Ходзяць пушчаю,
Ходзяць вятры
І нябёсам пяюць калыханку. 
Тут, як волаты.
Чуйна зубры 
Цішыню сцерагуць 
На світанку.

НЯСЛУХА

Прагонім, як скруху, 
Санлівасць з вачэй - 
Паслухаць Няслуху 
Бяжым найхутчэй. 
Яна нам шчабеча, 
Яна нам пяе.
Ці ранак, ці вечар - 
Як нам без яе?

Ці будзе ж удача 
На плоткі, ляшчы,
Ці трапіць шчупача 
У рабым плашчы?

Ці ж мы прагайсаем 
Адны да цямна,

Хоць норавам самі 
Усе, як яна?

Дзяўчом-басаножкай 
Няслуха імчыць 
Блакітнай дарожкай,- 
Ні стаць,
Ні спачыць.

А ў хвойнік ускочыць 
Замрэ неўспадзеў:
Хто гэта ляскоча?
Хто сочыць з-за дрэў?

Ды ўчуе зязюлю,
Ды совы заснуць - 
У лес, як на гулі, 
Збяжыць - 
Не вярнуць.

Ёй шэпчуць на вуха 
Чарот, асака: 
“Няслуха, паслухай, 
Ад нас не ўцякай...”

Збіраюцца птушкі 
У вырай ізноў: 
“Няслуха-Няслушка, 
Ці стрэнеш вясной?..”

Гудзе завіруха - 
Нам бачацца сны: 
Вяслуе Няслуха 
У лета з вясны.

Вяслуе нястомна,
А сонца над ёй 
Рассейвае промні 
З сяўні залатой.

А промні, бы ўсмешкі, 
Ляцяць і ляцяць - 
На лозы, на сцежкі.
На хвалях трымцяць.

Вяслуе Няслуха - 
Хто зможа спыніць? 
Ці дожджык, ці суха - 
Смяецца, звініць: 
“Сябрую я з вамі,
Я з вамі свая,
Бо неслухі самі 
Такія ж, як я!”

РЭЧКА ВАБІЧ

Ветла вабіць 
Рэчка Вабіч:
“Вуды маеш, рыбачок?”

Эх, каб ты магла прывабіць 
Шчупачка на мой кручок!

Я паўдня сяджу, дранцвею, 
Змогся, хоць ты вуду кінь.
А мо я лавіць не ўмею,
У руках не вуда - 
Кій?

А мо ён, шчупак, блазнуе: 
“Ты маўчок - і я маўчок. 
Што даеш мне - 
Не вазьму я:
Дзе тлусцейшы чарвячок?..”

Я дарма б не вудзіў, мабыць, 
Збег па ягады, не сох,
Але ж вабіць 
Рэчка Вабіч - 
Лета сіні паясок!

МАТУЛЯ ШО, 
ДАЧУШКА ШОША

На бераг я прыйшоў, 
Што налаўлю
Не ноша.
Ды радуецца Шо,

Ды радуецца Шоша.
Матуля Шо ўсміхнецца - 

На хвалях сонца скача. 
Дачушка ўстрапянецца - 
У ладкі б’е, няйначай. 

Святлею я душой,
Мне сумаваць нягожа,
Бо ёсць на свеце Шо,
Бо ёсць на свеце Шоша.

Матуля ў свет, як птушку, 
Дачушку выпраўляе. 
Імчыць яе дачушка - 
То прама,
То віляе.

Спяшаю з вудаю сюды,
Дзе Шоша ўмела, дбала 
Істужку сінюю вады,
Як вуду, разматала.

І знаю ў дзень такі я:
На юшку з добрай ласкі 
Шо мне ліня падкіне,
А Шоша - плотак вязку.

Калі ж на сіні шоўк 
Сыпне зіма парошай,- 
Задрэмле, сціхне Шо,
Ды не гарэза Шоша.

Хоць, знаю, не лягчэй,
Хоць мулка ёй пад лёдам,-

Бяжыць жа, каб хутчэй 
Спаткацца з крыгаходам.

Пад кручамі спакою 
Няма ім на хвілінку.
“Ш-ш-о - ш-ш-а”,- паміж сабою 
Гамоняць безупынку.

Не хмурацца пагрозліва,
Іх не ўцягнуць у спрэчку...
Матуля Шо - возера,
Дачушка Шоша - рэчка.

БЯГУЦЬ ХВАЛІ...

Вярбінка над рэчкай дрыжыць. 
За хваляю хваля бяжыць. 
Ніводная ж з іх не знае,
Хто - першая,
Хто - даганяе.

Я чую, вярбінка гамоніць: 
“Нікога ніхто не дагоніць, 
Бягуць за сяброўкай сяброўка - 
Такая ўжо ў іх трэніроўка.
За хваляю хваля бяжыць,
Каб радаваць рэчку,
Каб жыць.
Як спыняцца,

114

Kam
uni

ka
t.o

rg



Як прыстануць,- 
Не рэчкай,
А заваддзю стануць.
І возьме іх ціна ў палон.
Хто ж мне праспявае на сон? 
Глянь, сонца на хвалях гуляе - 
Ім сонейка сіл прыбаўляе...”

На сонцы і я загараю.
За лета падрос - 
Не маню.
Я з берага ў хвалі ныраю:
Мо я іх, мо я абганю?!

ЗАСВЯРБЕЛІ РОЖКІ...

Натапырыў козлік рожкі, 
Стаў сярод дарожкі. 
Тупае, міркеча:

- Хай мяне баяцца!
Хто са мной, малеча,
Хоча пазмагацца?
Ды чамусь нікога 
Не бярэ ахвота.
На бітка такога 
Дзівяцца з-за плота:
- Б-б-э-э, дзівак ён, пэўна. 
Хай паб’ецца з пеўнем!

Певень смецце падграбаў:
- Мне не да змагання,- 
Сцерагу ад ястраба 
Вывадак ад рання...

І гусак-задзіра 
Падзівіўся шчыра:
- Хочаш пабадацца?
Не, не буду брацца,- 
Сорам будзе гусянятам 
За такога тату...

Козлік змогся - 
Млеюць ножкі,
І яды ніякай.
Саступіў з дарожкі 
Козлік-небарака,
Апусціў ён рожкі 
І... за-пла-каў!

Прыблукаў дахаты, 
Стаў перад парожкам:
- Я не вінаваты,- 
Засвярбелі рожкі!

РАГАТЫ ГОСЦЬ

Прыблукаў з балотца лось, 
Доўга прыглядаўся,
Бы пытаў ён: “Есці ёсць? 
Надта ж згаладаўся!
На ўзбалотку за зіму 
Ўвесь абгрыз асіннік.
Дзе я там кары вазьму?
Без яе знясілеў.
Быў стажок, скуб са стажка 
Сыпаліся слёзы,
Бо ў стажку тым асака - 
Вострая, як лёзы.
Брыў у госці, змогшы страх, 
Голад, брат, не цётка.
Ты граблямі па рагах 
Не дасі мне ўсё-ткі?..”

Хлеба я паднёс: “Кось-кось! 
Еш, бо ў снег утопчаш...”

З недаверам фыркнуў лось: 
“Ты смяешся, хлопча?

Ды за гэта батажка 
Варта даць, адгарыць... 
Ну, а з вашага стажка 
Можна павячэраць? 
Чую -
Там адзін мурог.
Ён мяне расчуліў.
Той мурог 
Складаць у стог 
Ты памог дзядулю?..”

Смех бярэ - 
Тактоўны госць!
Мне ўсё - казка гэта:
У стажку 
Галодны лось,
Можа,
Знойдзе лета?

Kam
uni

ka
t.o

rg



ЗАЙЗДРОСНЫ
БАРАН

На падворку 
Барану 
Паказалі 
Барану.
Ён глядзеў, глядзеў 
Паўдня,
Мармытнуў пасля:
- Р-радня.
Рогі
Не тупей нарога.
Ды чаму не два,
А - многа?
Мне б

хаця палову іх - 
Перамог 
Даўно б усіх!
Я б не ведаў 
За-барон:
Не баран быў,
А - барон!..

Хай здзіўляецца, дзівак, 
Цешыць,
Цвеліць
Разявак.
Я ж хачу заданне даць - 
Паразважце перад сном:

Як патрэбна ўсё ж пісаць - 
Ба-ра-ной
Ці
Ба-ра-ном?

НАШТО ЯРШУ ГРАБЕНЬЧЫК?

Раз уюн павучаў ярша:
- Кінь ты грэбень, каб ён не мяшаў! 
Хіба змалку не надакучыў,
Гэткі востры,
Нязграбны,
Калючы?

- Ды які ж ён нязграбны, мой грэбень? 
Ёрш здзівіўся.- Ды ён мне патрэбен.
З ім я - смелы,
Не дзеля красы 
Ім расчэсваю сому 
Вусы!

ПРАСТУДЗІЎСЯ...
СНЯЖОК

- Ты чаму, сняжок, не спіш? 
Ты чаму рыпіш, рыпіш?

120

Kam
uni

ka
t.o

rg



- Хіба ж я, бр-р-раток, р-р-рыплю? 
Пр-р-роста я хр-р-рыплю, хр-р-рыплю.

Хмар-р-ркай кінуты з сявенькі, 
Пр-р-растудзіўся, пр-р-рынямог:
На пр-р-рамёр-рзлую зямельку 
Р-р-рана р-р-ранічкаю лёг.

ВІНАВАТЫ... ЗУБКІ

Глуха ў пушчы,
Снежна ў пушчы - 
Сцюжа адгуляла...
А вавёрачцы-дачушцы 
Маці вымаўляла.

Дакарала, ды з усмешкай, 
Крыўдзіць не хацела:

- На зіму было арэшкаў, 
Ты ж за дзень іх з’ела.
Як вясну сустрэнем, свята? 
Глянь, адны шкарлупкі...
- Мама, я не вінавата, 
Вінаваты... зубкі.

ЧАМУ ЗІМОЮ 
ХОЛАДНА

Сцюжа гойсае па лесе,
Не відаць на небе зор.
Дзед Мароз акно завесіў,
З хаты выйшаў у дазор.

Нахадзіўся:
“Дзе б сагрэцца? 

Да касцей ажно прамёрз...” 
Ён сабе не знойдзе месца, 
Сінім стаў чырвоны нос.

І пайшоў па стылым снезе, 
Прыпыніўся на шляху:
Дзед усім пад футры лезе, 
Каб сагрэцца хоць крыху.

СОНЦА СКОКНУЛА 
Ў СУМЁТ...

Сонца скокнула ў сумёт. 
Як жа быць гарэзе,
Бо адзін згубіла бот 
Нечакана ў снезе?

Снег, нібы чакаў даўно,- 
Ушчыкнуў за пятку! 
Сіганула ўвысь яно 
Зноўку без аглядкі!

Сакавік прыцішыў крок: 
“Што мяне чакае?
Сонцу ўжо які дзянёк 
Сумна - 
Бот шукае.
З-за брывастых хмар яно

Зіркае нядрэмна,
Ды прапажы не відно,
Ды - усё дарэмна.
Пэўна, боязна яму - 
Снег яшчэ іскрыцца. 
Скокнуць зноўку на зямлю 
Басанож баіцца...”

Снег, мароз - усім не мёд. 
Падабрэе поўдзень - 
Бот,

прашыўшы той сумёт, 
Ручаёчак знойдзе.

СНЕГ-УЦЯКАЧ

Лес прачнуўся сонны - 
Ледзяшы звіняць.
Час настаў касому 
Кажушок мяняць.

Пе-ра-ап-ра-нац-ца 
У гушчар пабег... 
Гледзячы на зайца, 
Пашарэў 
І снег.

Стане вышай,
болей

Сонца прыпячэ - 
З-пад куста 
У поле
Снег тады ўцячэ.

Прабяжыць лагчынкай 
Напрасткі,
Наўскач - 
Стане ручаінкай 
Шэры уцякач.

ВЯСЁЛЫ КУПАЛЬШЧЫК

Зноў верабей пачуў вясну,
На вільчыку нагрэтым 
Яе цяпло,
Яе красу
Вітае ён з імпэтам.

“Жыў-жыў - не сыпле золкі снег! 
Жыў-жыў - усе на сходку!..” - 
Склікае радасна з-пад стрэх 
Сініц, шчыглоў чародкі.

З двароў пабеглі раўчукі - 
Да паплавоў прастуюць.
Чаўны з паперы хлапчукі 
У плаванне рыхтуюць.

І пеўні крыллем гулка б’юць - 
Ім звонка зноў пяецца...
А непаседзе вераб’ю 
Усё яшчэ здаецца,
Што ў гэту радасць весніх дзён 
Ніхто не верыць дужа,
І, каб здзівіць суседзяў,
Ён
У лужу 
Скокнуў 
Тут жа!

ДЗЕ ЎЗЯЦЬ КРАСОЎКІ 
ДЛЯ СЛАНА?

Казка

Каб не састарыцца 
Рэкордам,
Надумаў Слон заняцца 
Спортам.

Дый нечакана Бегемот 
Паддаў яшчэ ахвоты:
- На пяць пудоў 
Спадзе жывот,
Сам не пазнаеш,
Хто ты!
Ты глянь,
Як я, брат, пахудзеў,
Каб лёгкім, спрытным 
Чуцца...

Каля Слана 
Натоўп гудзе,
Клубком дарадцы ўюцца. 
Турбота ў іх цяпер адна - 
Патрэбна форма для Слана. 
А гэта - 
Кеды,
Майка,
Шорты...
Ну што ж,
Трымайцеся, рэкорды!

Вакол Слана зрабіўшы круг, 
Зняла Жырафа мерку.
Ёй пасабляла Кенгуру - 
Пісала ўсё ў паперку.
Дзе шырыня.
Дзе даўжыня -

Пасля разгадвалі паўдня: 
Краўчыхам гэта ў навіну - 
Абноўку шыць 
Яму, Слану!

...Як Слон спаборніцтвы пачаў, 
Паказвалі па тэле:
Прывалаклі 
На цягачах 
І штангу,
І гантэлі.
Іх на Урале - 
Ведаў Слон - 
Зрабілі па заказу.
На іх увесь металалом,
Што быў,
Пайшоў адразу!

Што Слон са штангай вырабляў 
Не ўбачыце такога:
Ён над сабой 
Яе шпурляў,
Лавіў,
Круціў,
Як кола!
Да штангі збоку Насарог 
Наблізіўся ў здзіўленні,
Уздзеў на рог,
Ды ўзняць не змог,
Упаў аж на калені!

Зноў аўтакранам па “блінку”
На штангу начапілі.
Слану ж такое

наруку -
З натугай,
Ды асіліў!

Хто вёў падлік,
Суддзёй быў там 
Часінаю гарачай?
Вёў пратакол 
Гі-па-па-там,
І ён у ім пазначыў:
“Вагою штанга 10 тон.
Рэкорд пабіты чыста.
На званне мае права Слон - 
Асілка-рэкардыста”.

... Калі ж гантэлі ўпраўна браў,- 
На вушы,
Як на шалі,
Іх клаў,
А потым падкідаў,
Як мячыкі.
Вушамі!

Ён быў як фокуснік, як маг:
Вітаў усіх паклонамі,
Асілак Слон -

Сапраўдны гмах 
З абутымі... калонамі!

Ды вось паклікалі на крос - 
І Слон ні з месца,
Як прырос!

Пасля ўздыхнуў,
Падняў нагу:
- У кедах я не пабягу!
Каб паказаў належны клас, 
Красоўкі трэба - 
“А-дзі-дас”!

... Чакаюць тэлегледачы - 
Карціць пабачыць зноўку,
Як Слон бяжыць,
Як Слон імчыць 
Пяці-

кі-
ла-

мет-
роў-

ку.
Чакаюць, Слон аддасць паклон 
Натура ўжо такая...
Ды ён на старт не выйшаў, 
Слон —
Красоўкі ўсё чакае...

КОТ МУРМЫЛА

Казка

Жыў на свеце кот Мурмыла. 
Муркаў песеньку і ў сне:
- Мур-р-р-мыла, 
Мур-р-р-мыла,
Мур-р-р-мыла 
Люба мне!

Быць мурзатым з лета ў лета 
Можна толькі гультаю. 
Атрымаў і клічку гэту 
Ён за песеньку сваю.

Кот Мурмыла,
Змалку вёрткі,

З хаты ранічкай збягаў:
З мыла рознага абгорткі 
Ён на фанцікі збіраў.

Мышкі,
скеміўшы ўсё хутка, 

Каб ад ліха Бог бярог,
Іх кату з усіх закуткаў 
Падграбалі пад парог.

Хто з суседзяў не зайздросціў: 
Кот Мурмыла ў цішыні,
Ці то госці, ці не госці,- 
Мыўся пяць разоў 
На дні!

Нават цешыліся мышкі:
“Ён жа зграбненькі такі - 
Вечна чыстая манішка,
І вусы, і кіпцюркі...”

Ды на здзіў усім, хто ведаў, 
Раптам кот 
Аднаго дня,
Не памыўшыся, паснедаў, 
Буркнуў: “Што мне чысціня!” 
Наяршыўся кот Мурмыла: 
“Мыла, як той здзек цярплю! 
Мур-р-р-мыла,
Мур-р-мыла,

Мур-р-р-мыла 
Не люблю!”

Перастаў уранку мыцца - 
Трэба ж лапай варушыць.
Ды і мыла,
Як сляпіца,
Лезе ў вочы,
Дых пяршыць.

Кот да мыла ўжо ні блізка, 
Кот нібыта занямог:
Стала бруднаю манішка,
На вусах 
Засох тварог.

Пеўня стрэў, а той смяецца:
- Што ты, браце, натварыў? 
Куры фанцікі, як смецце, 
Разграблі па ўсім двары.

Лапай мяккаю, мурзатай 
Адмахнуўся:
- Ты цішэй!
Вельмі ўжо я мур-р-р-заняты 
Паляваннем на мышэй!

За курмі сабраў паперкі - 
Хто іх зноў паразмятаў?
Злы, шпурнуў у кут люстэрка,

Каб не бачыць,
Кім ён стаў.

Стаў кудлатым кот Мурмыла, 
Бы здзічэў ён, дамасед.
- Кот Мурмыцька, 
Кот-нямыцька! - 
Мышы дражняцца 
Услед.

* * *

Расхварэўся кот Мурмыла? 
Стала ўсё яму няміла. 
Гойсаць,
Муркаць 
Стаў цішэй.
Стаў глухім,
Як без вушэй.

Стаў ён бачыць па начах - 
Мышы скачуць у вачах. 
Лапы -
Быццам не свае.
Сон праходу не дае.
Стаў ружовы язычок 
Не такім,
Як чарпачок -

134

Kam
uni

ka
t.o

rg



Цяжка штось 
Хлябтаць са сподка.
І змянілася паходка.
Ён вусы на сонцы грэе,
Мух не ловіць,
Не дурэе.
Неслух-хвост
Стаў быццам з ваты...
Хто ў хваробе вінаваты? 
Бабка, мусіць, вінавата - 
Шкадавала бедака:
Днямі спаў - 
Не гнала з хаты,
Колькі мог - 
Піў малака.
Адпаіла,
Раскарміла,
Быццам тое парася.
Вось і змогся кот Мурмыла, 
Вось яго “хвароба” ўся!

* * *

Зажурыўся кот Мурмыла - 
Стаў не варты ў жаніхі. 
Прабягаюць коткі міма,
На яго зірнуць: “Хі-хі”.

На ставок кульгаюць гусі: 
“Гы-гы-гы” ды “га-га-га!”
На іх злуйся ці не злуйся - 
Не збаўляецца туга.

Пэўна, дражніцца, няйначай, 
“Му-му-му” - раве бычок. 
Нават ён,
Парсюк лядачы,
Лычам тыцкае ў бачок.

Быццам з ім вадзіўся змалку, 
З аднаго карыта еў,- 
Цягне ў лопухі,
На звалку,
Кліча спаць з сабой 
У хлеў.

Быццам ён усім нашкодзіў,- 
Пачалі ўсе аббягаць.
Нават Хорцік-даўгамордзік 
Перастаў услед брахаць.

“Кот Мурмыла,
Ты - дурніла”, - 
Певень цвеціцца з плятня. 
Уздыхае кот Мурмыла:
“Дзе сябры ўсе?
Дзе радня?..”

* * *

Схамянуўся кот Мурмыла,
Струнка выпрастаўся ўраз,
Паглядзеў
На мыла міла -
З крамы дзед прынёс якраз.

Сеў на сонейку ў зацішку - 
Не патрэбны зноў прымус: 
Вымыў белую манішку, 
Кожны кіпцік,
Кожны вус.

Хвост абтрос - 
Ад пылу фыркаў.
Распушыўся хвост, заззяў. 
Нават грыўку 
На загрыўку 
Да шарсцінкі прылізаў.

Зноўку стаў 
Лагодным франтам,
Не прыблудай з бальшака. 
Адшукаў люстэрка ў трантах, 
І грабеньчык адшукаў.

Вочы весела прыжмурыў: 
“Што было - 
Таму не быць!..”

137

Kam
uni

ka
t.o

rg



І заняўся фізкультурай - 
Скокнуў “зайчыкаў” лавіць!

Зноў запеў ён, кот Мурмыла:
- Я цяпер усё сцярплю. 
Мур-р-р-мыла, Мур-р-р-мыла, 
Мур-р-р-мыла 
Я люблю!

ЛЯСНОЕ ДЗІВА

Казка

Пад гулкі гром і дожджык 
шапатлівы
Прабегла раптам вестка-навіна: 
Працуе атэлье “Лясное дзіва” - 
Ад ранку да цямна.
І тут, на ўзлеску,

І ў лясной глушы 
Ля ўсіх ялінак,
Хвой,
Бяроз,
Дубоў
Прымаюцца заказы ад грыбоў 
На шапкі,
Шапачкі,
Капелюшы,
Панамкі,
Адмысловыя берэткі - 
Фасонаў самых модных,
Самых рэдкіх!

На густы ўсе,
На ўсе хаценні 
Калёры ёсць 
І ёсць адценні...

Пачуў на золку вестку Баравік:
- Хоць я да ўбораў пышных 
Не прывык,
Але абноўка, мусіць,
Не пашкодзіць.
І праўду ж кажуць - 
Лета надыходзіць...

Каб не спазніцца,
Каб не памыліцца -
Рушача, порстка выглянуў з ігліцы!

І ўбачыў, што не першы,
Абагналі:
Страчкі й Смаржкі кучомкі паспраўлялі! 
Нібыта ў коле, круцяцца Вавёркі,
Каб дагадзіць,
Каб не збіраць чаргу:
Бяруць заказы,
Выдаюць абноўкі - 
На іх у рыжых 
Змалку тонкі густ!

Страчкі й Смаржкі ўсміхнуліся Вавёркам, 
І іх кучомкі 
Зніклі за пагоркам.

Сказаў Яловік, ім зірнуўшы ўслед:
- Мне б капялюш, такі ж,
Як меў мой дзед:
Цёмна-карычневы, глыбокі,
Каб з вушамі
Хаваўся ў ім у спёку,
Пад дажджамі...
- І мне такі, і мне такі ж брылёк,- 
Азваўся Падбярозавік здалёк.

Танклявы, даўгалыгі,
Ён між траў,
Бы штось выглядваў,
Галаву задраў.
Пасля, ступіўшы крышачку бліжэй:

- І мне такі ж, - 
Прамовіў ён цішэй.

- І мне!
- І мне!
- І мне! -
За спінай дзесьці
Грыбы загаманілі, быццам дзеці:
Масляк.
Валуй,
Таўстуха,
Махавік,
І Падасінавік, прамы, як цвік.
Ён, Падасінавік,
Змаля цыбаты, рослы,
Узяў прымерваць 
Капялюш дзівосны:
Шырокі, быццам з медзі той, адліты - 
Яго здаля не ўбач ці абміні ты!..

Таўстуха
Круць ды верць каля люстэрка - 
Ён не зашкодзіць лішняя 
Прымерка.

Да іх маўкліва збочылі са сцежкі 
Ваўнянка са Свінухай,
Сыраежкі.
Ваўнянка,
Усміхаючыся міла,

Часопіс “Моды”
З дому прыхапіла:
- Хачу берэт, каб мяккі быў і вабны...

- І я ў берэце буду болей зграбнай,- 
Свінуха падхапіла нечакана,- 
Быць моднаю, напэўна ж,
Не загана?!

І штурханула плечуком суседку:
- Падай мне, даражэнькая,
Берэтку.

З берэтам праваждаўшыся нямала, 
На карку ўрэшце 
Зграбна заламала.

Найбольшы клопат, мусіць, у Лісічак, 
Вавёркам верашчаць наперабой:
- Панамкі можна?
- Толькі б да спаднічак 
Панамкі пасавалі, як адной...

Перад люстэркам модніцы сакочуць, 
Нікога блізка падпускаць 
Не хочуць...

Гаварушка ж і Гаркушка 
Штось адна адной - 
На вушка:

- Паглядзі ты, паглядзі ж - 
Капялюш бярэ Гладыш, 
Брудна-шэры, непрыгожы!..
- Ён вялікі моднік, можа? 
Пазнаёмімся?
- Ну што ты!
Ён жыве каля балота!..

З-пад лісця,
Што ў нізінцы прэла,
Прарваўся Грузд:
- А я хачу

сам-брэ-ра!

Цікаўны, не хаваючыся ўглыб, 
Звярнуў сюды 
І Парасонік-грыб.
Прынёс пад пахай у сасоннік 
Не парасонік ён,
А - соннік.
- Не, не дарма мне сніўся сон - 
Набуду новы парасон!
Такі ж стракаты, як і быў,
Што я... на выгане згубіў. 
Прыходзьце зблізку ці здалёку - 
Схаваю ўсіх 
Ад сонцапёку...

Рашуча
Пеўнік выскачыў з гушчэчы:

- І мне стракаты капялюш дарэчы!

І змоўк раптоўна.
Здзіўлены, замёр -
Да атэлье прыдыбаў Мухамор!

Адціснуў з ганка
бледную Паганку:

- Не бойся, не з’ядуць тваю панамку! 
Ты пачакай, сястрыца,
Ты не злуй.
Няўжо я горшы, чым жаўцяк Валуй? 

Будзе новы капялюш - 
Ох, усіх павесялю ж!
Скажуць, глянуўшы на ўбор:
“Скуль узяўся свят-ла-фор?”

Пазней за ўсіх прачнулася Зялёнка - 
Да дня з Апенькамі 
Вадзіла карагод.
Да атэлье прытупала спрасонку:
Дзе ўборы тыя,
Дзе грыбны народ?

Як і сяброўка верная Радоўка,
Зялёнка з жалю 
Уздыхала доўга.

Пракапаў дожджык па лістоце зноўку: 
“Ты не бядуй, Радоўка, бо не час,- 
Табе я ўвосень прынясу абноўку,
Не горшай будзе,
Будзе ў самы раз!
Калі ялінкі ў шэрань апрануцца,

Зноў пойдуць грыбнікі 
У лес гурмой.
Твой капялюш убачаць - 
Усміхнуцца:
Ім шчасце прынясеш перад зімой...”

Пад гулкі гром і дожджык 
шапатлівы
Прабегла раптам вестка-навіна: 
Працуе атэлье “Лясное дзіва” - 
Ад ранку да цямна...

І я збіраўся, прачытаўшы гэта,
Сабе абноўку заказаць у ім,
Але спазніўся:
Скончылася лета...
Ну што ж, хай будзе 
Казка на ўспамін.

ЗДАРЭННЕ
З ЦЁТКАЙ СЛІЗГОТКАЙ

Казка

Адліга мінула,
Мароз за абразу
Дарогу падкуў галалёдам адразу. 
Адліга мінула,
Зіхотка-зіхотка -
На вуліцу выйшла цётка Слізготка:

- Хто катацца шпарка любіць - 
Стой, злазь!
Хто са мной у спрэчку ўступіць - 
Коўзь, бразь!
Я нічога не баюся 
У-сур-ёз,
Бо са мной заўжды ў хаўрусе 
Сам мароз!
Да каго я прычаплюся - 
Стой, злазь!
Я ж сама не павалюся - 
Коўзь, бразь!

Ёй дзіўна і смешна:
Машыны буксуюць,
А людзі ідуць - 
Ну нібы балансуюць.
Ступаюць памалу,
Расставіўшы рукі,
Бы некага ловяць,-

Такія ў іх рухі.
Хлапчук не ўтрымаўся, 
Пабег і... кульнуўся! 
Ускочыў на ногі 
І - зноў паслізнуўся!
Ды хоць бы захныкаў,
Ён, жэўжык, рагоча, 
Крычыць сябрукам:
- Хто пакоўзацца хоча?

А цётка Слізготка 
Глядзела, глядзела,
А цётку Слізготку 
Усё гэта ўз’ела.
Хто выйдзе, да ўсіх 
За падэшвы чапляецца: 
“Няхай мяне знаюць,
Няхай пакуляюцца!” 
Дарослыя ў злосці:
- Як даць нам ёй рады?..
А дзеці, а дзеці - 
Смяюцца і рады.
Хоць збіты каленкі,
На куртачках плямы,
Ды весела ўсім:
- Мо не ўгледзяць іх мамы?

Ды выпаўзла раптам 
З завулка машына - 
Гудзе, жоўты жвір

Рассявае няспынна,
Аж па тратуары 
Каменьчыкі скачуць.
Дзе цётка Слізготка,
Напэўна, не бачаць.
Як бура пясчаная 
Тут праляцела.
Ледзь цётка Слізготка 
Адскочыць паспела.

Машыны адразу 
Прыбавілі ходу:
“Няма галалёду, няма гала-л-ё-ду!” 
Ажыўлена, людна 
На вуліцы стала:
- Эй, цётка Слізготка,

ты дзе там прыстала?

Яна ж у двары,
Як забегла, схавалася,
Ды толькі і тут 
Не мінула навала ўся:
Скуль дворнік узяўся,
Нахмураны, строгі? - 
Пяску зачарпнуў ён 
Ды шух ёй пад ногі!..
Здаволены дворнік:
- Бяду адвяду я...
Слізготка ўсё чуе,
Слізготка ж бядуе:

“Як выбрацца згэтуль,
Куды мне падацца?
Сядзець, як у пастцы,
Туляцца, хавацца?..”

Ды ўбачыла горку - 
Віруе, гамоніць!
“Пайду я на горку,
Адтуль не прагоняць.
Чаму я ўцякаю,
Чаму я хаваюся?
Пайду лепш на санках 
З дзятвой пакатаюся...”

І раптам з пад’езда 
Хлапчук паказаўся.
Ну той, што на вуліцы 
Падаў-куляўся - 
З яе насміхаўся.
Вясёлы, увішны,
І - санкі за ім.
На горку, няйначай,
Дзе весела ўсім.
Ускочыла ў саначкі 
Цётка Слізготка:

“Ды гэта ж удача,
Ды гэта ж знаходка!..”

- Хто катацца шпарка любіць 
Мне сябры!

Весялосць няхай не згубяць 
На гары!
Я адліг, пяску баюся - 
Не хадок.
Я туды заўжды гарнуся,
Дзе лядок.
З дзецьмі хутка пасябрую,- 
Сум збяжыць.
На гары не загарую - 
Буду жыць!

Ёй люба на горцы - 
Вясёлы куток.
А сум завітае - 
Бяжыць на каток.
Там цётка Слізготка 
Спачынку не знае...
Не бачылі часам,
Як шайбу ганяе?

Kam
uni

ka
t.o

rg



ДЗЕ СНЯГУРЧЫНЫ 
СНЯГУРКІ?

Гора-горачка ў Снягуркі -
Хто з падстрэшша ўкраў снягуркі?
Трэба ёй на свята ехаць,
На лядовы карагод,
А без іх - 
Заплачаш нехаць,
Новы год - 
Не Новы год!

Дзед Мароз нахмурыў бровы, 
Грукнуў - трэск ажно пайшоў:
- Я ж усе аблазіў сховы,
А прапажы не знайшоў.
Ні пад снегам,
Ні пад лёдам...
Хто ўхапіў іх мімалётам?
Ой, паплакаць жа прымушу,
Калі жэўжыка злаўлю:
Накручу яму я вушы,
Нос як морквіну зраблю!

Прыляцелі снегіры,
Грудкі - 
Кропелькі зары.
Снегіры наперабой:
- Мы, Снягурачка, з табой!

151

Kam
uni

ka
t.o

rg



Па снягурках ты не плач, 
Ухапіў іх воўк-лаўкач.
На балотцы чуеш звон?
Гэта ж ён там,
Гэта ж ён!
Паспрачаўся з гарнастаем - 
Фігурыстам хутка стане.

Дзед Мароз як зазлуецца:
- Дзе ты, шэры шалапут?..

А ўсё ўбачылі - 
Здаецца,
Паказалі цырк ім тут:
На снягурках шэры ходзіць 
Кіпцюрамі лёд скародзіць. 
Як ручнік,
Павіс язык,
Падмятае лёд.
А канькі ўсё - 
Жвік ды жвік,
З-пад ваўка - 
Ўразлёт!

Завіхрыўся снег наўкол - 
Стаў цямок гусцей. 
Закруціўся воўк 
Ваўчком,
Але на... хвасце!

Дзед Мароз глядзеў на ўцеху - 
Трос, душыў старога смех.
А Снягурка дык ад смеху 
Аж упала ў снег.
Потым, каб ваўка не спудзіць, 
Шэптам мовіла да ўсіх:
- Адбіраць канькі не будзем, 
Хай катаецца на іх.
Мо і праўда ёсць жаданне - 
Фігурыстам шэры стане?
Я ж з табой на свята, дзеду,
На сваіх дваіх паеду...

Як Снягурку без снягуркаў 
З вас хто ўбачыць на катку, 
Знайце: добрая Снягурка 
Падарыла іх ваўку.

ПАГОНЯ

Казка

На заснежаным лужку 
Заяц стаў храбрыцца,
Што мароза ў кажушку 
Лёгкім - 
Не баіцца.
Як мароз такое ўчуў - 
Кіем грукнуў строга:
- Пачакай жа, правучу 
Я цябе, касога!

Да хвалька падкраўся ён, 
Гэтакі лагодны:
- Ну й адзенне, брат, тваё - 
Кажушок халодны!
Хоць ты свой табе аддай - 
Дзень сцюдзёны, з ветрам... 
Ды адчуў увішны зай - 
Хітрыкі ўсё гэта!

Вушы склаў ён -
і ў лясок 

Сігануў з-пад носа.
- Не ўцячэш, хоць бегунок, 
Ад мяне, мароза!
І не думай жа прасіць 
Літасці ў мяне там...

Заяц лёгка ў лес бяжыць, 
Дзед жа спрытна - 
Следам.

Барада на ўсе бакі 
Развяваецца.
Мчыць мароз напрасткі,
Не спыняецца.
Што пагоня прынясе?
Стала горача,
У цяжкім кажусе 
Зайца гонячы.
Нос чырвоны гарыць 
Вішняй спелаю.
Мчыць мароз па бары, 
Сыпле стрэламі.
Хоча зайца даняць 
Хоць здаля ўжо як,
Бо ніяк не дагнаць,
Не схапіць ніяк!..

Злосць паблісквае ў вачах, 
Дзед ад злосці сіні. 
Адчуваць касы пачаў,
Што не хопіць сілы.
Дрэвы спераду, наўзбоч,
Аж па вушы снегу:
Можна ўраз у дуб ці ў корч 
Ляснуцца з разбегу!

Выбег ён у поле зноў - 
Тут разгону болей.
Шусь пад куст - 
У снежны схоў - 
Шукай зайца ў полі!

Полем гойсае мароз - 
Не відаць касога. 
Прыпыніўся, як прырос, - 
Не чакаў такога. 
Замарыўся ўшэнт стары, 
Не трымаюць ногі.
Лёг на снезе дагары,
Ціхі ад знямогі?
- Заяц, думаеш, ты збег? 
Трапішся на вочы! 
Даганю я ўсё ж цябе,
Не цяпер,
Дык ноччу!

Заяц вылез з-пад куста:
- Дзе яна, пагроза?.. 
Пасмяяўся,
Ды шкада 
Стала ўсё ж мароза: 
“Памагчы б яму, дык як? 
Як мне падступіцца? 
Вінават не ён, а я - 
Я ж пачаў хваліцца...” 
Пасядзеў, бліжэй падбег,

Праўда, асцярожна:
- Не лажыўся б, дзед, на снег 
Прастудзіцца можна...

Звечарэла.
За лясок 
Сонца ціха села.
За марозам упадскок 
Зай спяшаўся смела.
Той з бярозак зоркі трос,
З любасцю,
Не ў злосці.
Зая ў госці вёў мароз - 
Да Снягуркі ў госці.

СЕЛА МУРКА 
НА ПАДМУРКУ..

АЗБУКА ДЛЯ ПАНУРЫХ -
У СКОРАГАВОРКАХ 
І КАЛАМБУРАХ

Абы-дзе і Абы-як 
Абураліся абразай: 
“Абібокі мы, 
Аднак

Абы з кім не сядзем 
Разам.
А яда за абычай - 
Абы каша,
Абы чай”.

Бабёр бабра абабраў - 
Бярно абкарыў без бабра. 
Бабру гэта горай згубы - 
Баляць без работы зубы.

Дзве жвавыя вавёрачкі 
Скакалі праз вяровачкі.
А трэцяя вавёрачка 
Шукала: “Дзе вяровачка?”

Грымнуў гром - 
Па градах 
Дождж прабегся 
З градам.
Гром - град. 
Град - гром.
На градзе - 
Пагром.
Што ж ты, гром, 
Што ж ты, град, 
Не шкада хіба 
Град?

Дакараў дзядуля Дзіму:
- Не малюнкі - 
Хмары дыму!

Дом - дым,
Дамок - дымок... 
Дымаход, што ні дамок!

Захацела Джэма джэму,
Хоць памаж ты джэмам Джэму. 
Есці джэм той пачала - 
Джэму ўджаліла пчала.

Лыч задзёр у неба дзік: 
Дзіва - ходзіць маладзік. 
Дзік па небе не хадзіў - 
Дзік на градах наслядзіў.

Ельнік, ельнік, ельнічак - 
Елак цень і елачак.
Дзед вязе Анэлечку,
Едзе з ёй да ельнічку. 
Едзе ў лес Анэлечка - 
Там расце іх елачка.

З бабай Ёжкай чай піла. 
Ёмка ёкала,

Сподак свой трымала 
Ёмка.
Ёжка ж тупала ля Ёмкі:
- Посуд, Ёмка, твой 
Няёмкі.

Ёмка, ёмка-чапяла

і ёмка

Узбалотак жураўліны - 
Журавіны, журавіны. 
Журавіны, быццам жар, 
Жураўлям ажно ў цяжар. 
Жураўліха жураўлю 
Кажа: “Жур яшчэ люблю, 
Гэты жур, смачны жур 
Я звару, ты падзяж-жур!”

Зубраня зубрыла.
Зубр -
Разглядаў на ўзлеску зруб. 
Хвалявалася зубрыца:
- Зубрык, можна 
Зазубрыцца!
З лесу ж чуўся 
Рык зубрыны:
- Мы зубры, а не зубрылы!

Іна рада - імяніны,
І на торце - імя Іны. 
І мяне торт не міне - 
Імяніны і ў мяне!

Зайчык-пабягайчык 
Знайшоў сайкі акрайчык. 
Цешыўся зайка:
- Сайка-ку-сайка!

Касіў касы* 
Каля касы**

* Касы — заяц.
** Каса - вузкая палоска лесу ўскрай поля.

Зламаў касы 
Кассё ў касы. 
Касы, вачамі 
Не касі, 
Касой тупою 
Не касі!

Прынесла Лысуха 
Ласунак сынку - 
Свайму Лысунку, 
Свайму ласунку:
- Ліжы, Лысунок, 
Гэту соль - лізунок,- 
Хутчэй падрасцеш, 
Мой сынок-ласунок!

Села мурка на падмурку,
Не сагнаць з падмурка мурку. 
Грэецца ды муркае:

- Змерзну без падмурка я... 
Вочы жмурацца ў муркі:
- Хто са мной 
Згуляе ў жмуркі?

З Некалаю Некала 
На кірмаш паехала. 
Лесам-борам вёрст за сорак 
Везлі воз ско-ра-га-во-рак. 
Некалы, як некалі,
Ехалі ды накалі:
- Но-но, нэ-нэ!
- Ну-ну, не-не!
Следам беглі Некалкі:
- Ёсць загадак некалькі... 
Некалы занекалі:
- Нам адгадваць некалі. 
Загадайце дзецям,
Мы ж далей паедзем.

Ой дзівілася ў акно,
О вярнулася з кіно.
Селі Ой і О на ганку:
- Ёсць у нас па абаранку. 
Да сясцёр падсеў Лявон, 
Ім Лявон прынёс лімон.
О паклала ананас:
- Ой, падобны ўсе на нас!

Пірог прынёс пірожнае, 
Пачаставаў пірог. 
Пірожніца парожняя - 
Пірог - 
За парог.

Зранку зруб 
Раман рубіў. 
Раму брат Рыгор 
Рабіў.
Хто рабіў,
А хто рубіў,- 
Паўтары,
Каб не забыў.

Сыч на сонейка сычыць - 
Не дае сычу сачыць. 
Сыч-сусед 
Сказаў сычу:
- Ты пас-с-с-пі,
Я - пас-с-сычу.

Тросся стол:
- Калі ўжо Т-таня 
Т-т-тузаць, т-т-торгаць 
Пераст-тане?..
На стале талерку страх 
Тут узяў - 
Талерка тр-рах!
А відэльцы 
Трэнькаць сталі:
- Там, дзе Таня,- 
Бойся Тані!

У дупле 
Удоду
Жыць - 
У асалоду. 
Чулі спеў:

“У-уп-уп, 
Каму люб 
Мой чуб?”

Воўк вяроўку віў, 
Воўк ад крыўды выў:
- Эх, была б вяроўка - 
Не ўцякла б кароўка!

Фазэнду ладаваў Фазан. 
Фазанка мыла сарафан. 
Фазанка фыркала:
- Фур-фыр,
Фазане, хвост свой

Расфуфыр...
А следам бегалі 
Фазананяткі:
- Ці хутка ў нас 
Фізкультзаняткі?

Хо-хо-хо і Ха-ха-ха 
Хорам рагаталі. 
Хі-хі-хі і Хе-хе-хе 
Хітра паглядалі. 
Хе-хе-хе і Хі-хі-хі, 
Хто да жартаў з вас 
Глухі?

  
Ценькае сініца - 
Цэлы месяц сніцца: 
Цуд гасцюе

171

Kam
uni

ka
t.o

rg



У сініц - 
Цёпла ўзімку 
Ад суніц.

Чырок чакаў у чаратах 
Чыр-чыранят чародку. 
Чаротнік чарацяны дах 
Трымаў над ім, як шчотку. 
Чыранка села ў чараты:
- Чаму не бачу чарады?
На чысты плёс кіўнуў чырок:
- У качанят нырання ўрок.

Шустры Шмыг, 
Шумны Шмяк 
Вішань захацелі. 
Шмяк - ш-шух! 
Шмыг - ш-мяк! - 
З вішні паляцелі.

- Ш-то ж я так? - 
Войкаў Шмяк.
Войкаў Шмыг увішны... 
Шмыг і Шмяк,
Як на смак 
“Шышкі”, а не вішні?

Ы каталася з гары, 
Ы крычалі снегіры:
- Ы, ты крута 
Не бяры:
На гары - 
Не ў буквары!

Мяккі знак 
Сядзеў на ўзгорку, 
Прыдумляў скорагаворку:

- Дзінь, дзень, 
Цінь, цень - 
Лёг цень 
На пляцень. 
Віль, плясь - 
Плыў язь,
А карась - 
Шусь у гразь: 
“Мой схоў - 
Лінь, вылазь!”
Ён з усіх адзнак 
Любіць “пяць”, 
Мяккі знак.

Экскаватар, экскаватар, 
Гусеніцы - 
Эскалатар.
Ён, як трэба, 
Экскаватар 
Завязе і на 
Экватар.

Рыбакі ў нядзелю 
Юшку ў Юлі елі:
Юрась і Ясь,
Юльян і Стась,
Юстын і Адась,
Юзік і Максім,- 
Юшкі той 
Хапіла ўсім.
- Юля, нам згатуеш зноў 
Юшку з уюноў?

Якаў якаў: “Як?” ды “Як?” 
Гэта чуў рагаты Як.
З Якава дзівіўся Як:
- Як цудоўна - 
Ёсць сва-як!

Стала Азбука 
На ўзмежку 
Скончылася сцежка. 
Стрэла Азбука 
Усмешку...
А дзе ж ваша ўсмешка?

Kam
uni

ka
t.o

rg



ЧУЛІ ЗАГАДКІ - 
ПРА ЎСЁ НА СВЕЦЕ ЗГАДКІ?

Хто такі я?
Хто такі я?

Акіян - мая стыхія: 
Таямнічы, грозны,

Ды
Ён - без хваляў, без вады.
Ён - пад намі,
І над намі,
Ззяе зорнымі агнямі.
А яшчэ, яшчэ ў яго 
Дна няма і берагоў - 
Не наскочу ў ім на мель:
Я -..........................

(касмічны карабель)

* * *

Дзве рукі ўгару ўзніму - 
Павязу людзей гурму. 
Апушчу раптоўна іх - 
І спынюся ў той жа міг.

(Тралейбус)

* * *

Я гарачы нораў маю, 
Стружку ўпэўнена здымаю. 
Ані дошка,
Ані планка -
Жыць не могуць без ...............

(рубанка)

* * *

Сонца гляне - ён у цень: 
Пераблытаў з ноччу дзень. 
Кіпцюрасты, вірлавокі. 
Днём у птаха - 
Сон глыбокі.
Ноч настане - 
Хоць ты плач:
Не дае заснуць..........

(пугач)

* * *

Без нары не можа жыць, 
Хвост пушысты мае.
Як ад ворага бяжыць,- 
След ім замятае.
Хто такая?

(Л іса )

* * *

Па лістаце ля дарожкі,
Як жывы, клубок паўзе.
На кроткіх туп-туп-ножках 
Воз іголак ён вязе.
Хто яго кранецца - 
Быццам апячэцца!

(Во ж ы к )

* * *

Пад шапкаю,
Ды не грыб.
На ножцы,
Ды не расту.
А з малатком спаткаюся - 
У дошку ўміг схаваюся.

(Цв ік )

•к -к -к

Хоць вусаты, хоць я колкі,
Ды не злосны аніколькі.
Лета ўсё адным заняты - 
Кожны дзень спялю зярняты.
Не абсыплюся на дол - 
Хлебам я прыйду на стол.

(  DV1TO}I )

* * *

Узнімаюся - 
Бялею.
А саджуся - 
Чырванею.

(Сонца)

* * *

Не ад гонару заўсёды 
Бегаем з узнятым носам, 
І заўжды дзяцей чароды, 
Як на крылах,
З горак носім.

Пазнаёмся з намі бліжай. 
Як завуць нас?
Проста____

(Лыжы)

* * *

Шыю выгнуў, як гусак,
На пліце заўжды пасецца. 
Як пабачыцца з агнём - 
Парай чмыхне, затрасецца! 
Мы ж далёка не ўцякаем: 
Знаем - пачастуе чаем. 
Пачастуе ўсіх усмак.
Хто ж ён, гэтакі гусак?

(Чайн ік )

* * *

Цырульнік ходзіць нівай, 
Спацелы ад расы.
Стрыжэ, стрыжэ рупліва,
Ды толькі... каласы.
Гудзе, нібы злуецца.
Як жа ён завецца?

(Камбайн )

* * *

Ногі, вушы, спінка, 
Шорсткая шчацінка, 
Хвост-кручок, 
Нос-пятачок,
Ну, а разам - ..............

(Парсючок)

* * *

Гляньце - ніткі ў летні дзень 
Хмарка чорная прадзе.
Ды шкада: як і вясёлку,
Іх не ўдзень пасля ў іголку,
У клубочак не зматаць - 
Сталі ручаямі!
Што за ніткі?
Вы, відаць,
Здагадаліся ўжо самі.

(Дождж)

* * *

Ёй без неба не пражыць:
То ўцячэ, то набяжыць,

То ўсміхнецца, то заплача - 
Шустрым дожджыкам заскача, 
То па чыстай сіняве 
Зноў удалеч адплыве,
Каб свяціла сонца ярка.
Хто ж яна, гарэза?

(Хмарка )

* * *

Адкажы, калі ахвота:
Што за дзіўная істота 
Ходзіць з віламі на лбе,
На лужку м-му-рог скубе,
Як і дзеці,
Любіць жвачку?
Бачыў гэтую дзівачку?

(Карова)

* * *

Як на кроквах,
На прутах
Высіцца дзівосны дах. 
Дах вясёлы,
Дах стракаты,

Можа, часам 
Сустракаў ты.
Бо і ў дождж і ў спёку 
Без яго - 
Ні кроку!

(Парасон)

* * *

Як гарэза ды свавольнік,
За плячмі ў цябе катаюся.
З году ў год я,
Быццам школьнік,
Кніжак, сшыткаў 
Не цураюся.
Ты шануй мой скарб, мой глянец: 
Я - твой сябар,
Я - твой ..........

( Ранец )

* * *

У вячэрняй сіняве 
Залаты чаўнок плыве.
Сонца глянула - 
Ён знік,
Бо чаўнок той -

(Маладзік)

Хто без вілаў,
Без лапаты
Нарабіў буртоў ля хаты, 
Ускапаў увесь гарод?
Ну вядома,
Гэта____

(Крот)

* * *

* * *

Вырас вожык за дарогай - 
У калючках, ды без ног.
Не каліся,
Не палохай 
Нас усіх,

(Чартапалох)

* * *

Кавалёк жыве ў бары. 
Працаваць пачне - 
Замры.

Ён ад самага цямочку 
Б’е-ляскоча 
Малаточкам. 
Б’е-ляскоча - 
Слухаць люба. 
Малаточак звонкі - 
Дзюба.
Ён - і лекар, і каваль. 
Як завуць?
Забыў, на жаль.
А вы?

(Дзялец )

* * *

Улетку кропелькай была, 
Вясёлаю дажджынкай,
А іней лёг,
Зіма прыйшла -
Зляцела ўніз...............

( сняжынкай )

* * *

Дзед Мароз прыйшоў здалёк, 
На ставок паклаў лядок.
І ставок пад тым лядком

Зазвінеў,
Бо стаў .........

(катком)

* * *

Зімку ўсю 
Па коўзкім лёдзе 
Мы на пару шпарка ходзім. 
Мчым па рэчцы нацянькі: 
Мы - двайняты,
Мы -..........

( каньк і )

* * *

На ляшчыне 
Спела рэха.
Стаў я трэсці - 
Град праехаў.
Рэха я сабраў 
З паўмеха.
Рэха смачнае - 
З........

(арэхаў)

* * *

Хоць не спаў 
Не шкадаваў:

Рос і шапку гадаваў. 
Рос уверх ён,
А не ўглыб,
І парадаваў нас

(грыб)

* * *

Што за цуд, што за ліхтар - 
Свеціць ночкаю з-за хмар, 
Свеціць ясна ўсім,
Як трэба,
А яго трымае 
Неба?

( Месяц)

* * *

Спярша зялёны, 
Пасівелы потым, 
Што за агонь 
Расце пад плотам?

(Крапіва)

* * *

Што за модніца-кароўка:
Кофта ў крапкі, лакіроўка.
І пасецца, бы на ўлонні,
На лістку маёй далоні.
Я пагладзіць захацела - 
Ды кароўка... паляцела!
Наўздагон ёй не бяжыце,
Як завуць,
Мне падкажыце.

(Божая кароўка )

* * *

Ён - брат цыбулі ўсе вякі.
Не зубы мае, а зубкі,
Калі ж кранеш, чакаць не змусіць - 
За твой язык 
Балюча ўкусіць.
Ды ты не бойся,
З’еш зубок:
Ён -вітамін, завуць............

( часнок )

* * *

За квактухаю 
Да ночкі 
Жвава бегаюць 
Клубочкі:

“Дзе тварог?
А дзе зярняткі?..” 
І завуцца

(Кураняткі)

* * *

Пад дажджом, на сонцаўгрэве 
Я з вясны вішу на дрэве.
Маю сцены, маю дах,
Гаспадар мой - 
Спеўны птах.
Рады ён:
“Дамок шыкоўны!
Як я жыў бы 
Без........... ?”

(шпакоўні)

* * *

Не званочак,
А звініць.
Ног не мае,
А бяжыць.
Як гарэза,
Скок ды скок:
Ён - вясёлы

( ручаёк )

*  *  *

Дзівосы дый годзе!
Як прыйдзе вясна - 
Расце ў агародзе 
Заўсёды яна.
На карту зірну я - 
На карце знайду 
Рачулку такую ж:
Знайду ........

(Лебяду )

* * *

Зубы маюць,
Але не кусаюцца, 
Лета прыйдзе - 
На лузе ўвіхаюцца. 
Покуль рукі твае 
Не аслаблі - 
Сенам, саломай
Не грэбуюць...........

(граблі)

* * *

Мае ногі, іх чатыры. 
Рухавік -работнік шчыры. 
Ногі - колы,

Ногі - шыны.
Цяжка людзям без .............

(машыны )

* * *

Што за звер,
І бачыў дзе? 
Дружыш з ім - 
Не падвядзе.
Будку мае і ланцуг, 
А не любіць 
Валацуг.
Ён - пястун 
І небарака,
А завуць яго ............

(сабака)

* * *

Сто братоў вусатых, 
Рыжых ды цыбатых, 
Пад сярпом схіліліся,

Долу паваліліся.
А ў гурток сабраліся 
І вязьмом

падперазаліся,
Як назваліся?

(Сноп )

* * *

Сонца ўстала - 
І ад рання 
У траве чуваць 
Ігранне.
Хто на скрыпцы ўсе дзянькі 
Грае, як на святы,
Сам зялёненькі такі 
І скакун заўзяты?

(Кон ік )

* * *

Ходзіць панадворкамі, 
Не адна, а з зоркамі.
У дамы заглядвае, 
Дзетак спаць укладвае,

Ахінае чорнай хусткай: 
“Спіце, раніца не хутка...” 
Сонца гляне раніцай,
А яна - схаваецца.
Не шукай яе ты схоў: 
Сонца сядзе - 
Прыйдзе зноў, 
Сон-дрымоту прынясе.
Як яе завуць усе?

(Ноч )

* * * 

Лета ўсё,
Бы ў лазні, млею - 
Ружавею, ружавею.
Я вясёлы,
Не гаротны:
Сад - мой дом,
І самы родны.
Яблыня - 
Мая сям’я.
А хто я?

(Яблык)

* * *

Вабіць лесу чысціня, 
Прачынаецца - 
Да дня.

Да людзей ляціць заўжды: 
Любіць шчодра досыць 
Раздаваць усім гады,
Як яе папросяць.
Хто яна?
Вясной ці летам,
Дзе ты чуў 
Вяшчунню гэту?

(Зязюля )

* * *

Домік гэты часта нам 
Сустракаецца ля крам.
На тралейбусным прыпынку 
Затрымае на хвілінку:
“Ты паспеў купіць газету?
Там навін - з усяго свету!” 
Кожны дзень зімой і летам 
Рады ўсім ён, домік гэты. 
Толькі з ім сябруй, чытай.
Як завецца?
Адгадай.

(Газетны кіёск)

*  *  *  

У дзяжы
Сядзіць, чакае. 
Ног не мае,
А ўцякае.

(Цеста)

* * *

Маю чорненькі таўкачык, 
Але круп ім не таўку.
Я расту, мяне ты ўбачыш 
На балотцы,
На стаўку.
Пастарэю - распушуся. 
Угадаў, як я завуся?

(Рагоз)

* * *

Я крочу ўдзень і ўночы, 
Не ведаю знямогі. 
Цыферблат - 
Вочы,
Стрэлкі - 
Ногі.

ВЫБЕГ ЗАЙЧЫК ПАГУЛЯЦЬ...
(Лічылкі)

ЗА ДАРОГАЮ - ГАРОХ...

Глянь, гароху за дарогай 
Зелянее многа-многа. 
Збегай-скокні за дарогу - 
Прынясі гароху троху.

ХТО Ж ЗАСТАЎСЯ?

У бярэзнічак рабы 
Мы хадзілі па грыбы. 
Каля самай сцежкі - 
Бралі сыраежкі.

Дзе чарнелі шапкі - 
Бралі там абабкі.
Там, дзе верас рос густы,- 
Бралі чорныя грузды.
Пад лістотаю старой - 
Баравік сядзеў гарой.
А лісічкі з маслякамі - 
Дык у кошык лезлі самі.
З гаю іх прынеслі ў двор... 
Хто ж застаўся?
- Му-ха-мор!

ЗМЕЙ ЛЯТАЎ...

Каляровы папяровы 
Змей лятаў.
З-пад аблокаў вечаровых 
Вы-гля-даў:
Дзе Міхаська-бегунок, 
Дзе Адаська-вертунок, 
Дзе Настуся-балаўніца, 
Дзе Дануся-працаўніца? 
Ці чытаюць,
Ці гуляюць,
ЦІ сядзяць,
Ці памагаюць?

Калі ж рана леглі спаць, 
У гульню - 
Не браць!

ВЫБЕГ ЗАЙЧЫК...

Раз,
два,

тры,
чатыры,

пяць - 
Выбег зайчык пагуляць. 
Дзень мінае,
Ноч мінае -
Зайчык нават не шманае:
Не бяжыць да хаткі,
Да братоў,
Да маткі.
Надакучыла чакаць, 
Пойдзем зайчыка шукаць - 
У прылесак,

У кусты.
Павядзеш усіх нас - 
Ты!

ХІТРЫ ХАМЯЧОК

Хітры хомка-хамячок 
Схамянуўся і маўчок.
Ён маўчыць, маўчаць ён рад - 
Рот паўнюсенькі зярнят.
Ты таксама 
Не маўчы:
Колькі нас тут - 
Палічы!

ЯБЛЫК НЁС 
ДАХАТЫ ВОЖЫК...

Яблык нёс дахаты вожык
І знайшоў на сцежцы ножык. 
Ён хутчэй падняў знаходку:
- Папрацую я ў ахвотку,

Ім нарэжу крышаноў 
Цэлых восем кашалёў. 
На зіму іх насушу.
Вас у госці запрашу,- 
Навару кампоту кадзь. 
Дзе жыву - 
Табе шукаць!

ЗА ЛУЧЫНКУ - 
ЛІЧЫЛКУ...

Вёз вазак лучынак воз,
На кірмаш спяшаўся, вёз. 
Каля брамы конь прыстаў, 
Прадаваць іх дзядзька стаў: 
За лучынку - 
Дай лічылку...
Хоць бы хто купіў лучынку! 
Ды набегла дзетвара - 
Торг пайшоў у гандляра.
Ён дамоў замест лучынак 
Поўны воз прывёз лічылак. 
Іх усе раздаў сынам.
Гэту ж ён - 
Пакінуў нам.

Чарняўскі М.

